
Ágrip 

 
  Eftirfarandi lokaverkefni til MA prófs í hagnýtri menningarmiðlun, við Háskóla Íslands, 

samanstendur af handriti að myndskreyttri bók sem fjallar um sögu Þórdísar spákonu, fyrsta 

íbúa Skagastrandar, og ítarlegri greinagerð. Handritinu er skipt í tvo hluta. Í fyrri hlutanum er 

saga Þórdísar sögð í máli og myndum. Seinni hluti bókarinnar fjallar um birtingarmynd Þórdísar 

innan sem og utan samfélagsins. Í greinagerðinni er fjallað ítarlega um sögu hennar og leitast 

við að svara spurningum varðandi stöðu hennar í bókmenntasögunni, ósýnileika hennar innan 

samfélagsins auk þess sem ræddar verða kenningar sem fram hafa komið um að hún hafi aldrei 

verið til.  

Þakkir 

 
Vinna við verkefnið hefur verið gefandi og krefjandi. Ég á mörgum því að þakka að 

lokaverkefnið varð að veruleika. Vil ég sérstaklega þakka öllum þeim sem veittu mér fúslega 

upplýsingar og deildu þekkingu sinni. Ég vil þakka Spákonuhofskonunum Dagnýju Marín 

Lárusdóttur, Sigrúnu Lárusdóttur og Svövu G. Sigurðardóttur kærlega fyrir höfðinglegar 

móttökur og fyrir að vera mér ávallt innan handar. Ég vil einnig þakka Láru Magnúsardóttur, 

Magnúsi B. Jónssyni, Lárusi Guðmundssyni, Þórunni Bernódusdóttur, Hildi Ingólfsdóttur, 

Adolfi Berndsen, Þorgerði Önnu Arnardóttur og öllum hinum, norðan heiða, sem leiðbeindu 

mér í réttar áttir og veittu mér upplýsingar.    

Ég vil þakka listamönnunum Ásdísi Pálsdóttur, Moiru Dís Bichard, Maríu Gísladóttur, Hrefnu Þ. 

Kristbjörnsdóttur og Guðjóni Stefáni Kristinssyni kærlega fyrir að skapa fallegar og lifandi 

myndir í bókina.  

Ég vil einnig þakka leiðbeinanda mínum Rósu Þorsteinsdóttur kærlega fyrir góðar ábendingar 

og frábært samstarf, auk þess sem ég vil þakka Eggerti Þór Bernharðssyni heitnum fyrir að hafa 

trúað á verkefnið í upphafi. Auk þess vil ég þakka starfsfólki Árnastofnunar fyrir alla aðstoðina. 

Lovísu Sigurjónsdóttur vil ég þakka kærlega fyrir að setja upp handritið fyrir mig og einnig vil 

ég þakka Árna Geir Ingvarssyni kærlega fyrir að gefa mér góðfúslegt afnot af ljósmyndum 

sínum til að hafa í handritinu.  

Síðast en ekki síst langar mig að þakka öllum mínum nánustu fyrir þolinmæði, hvatningu, 

yfirlestur og góðan stuðning.  

1. Inngangur 

  Ég hef lengi vitað af Þórdísi spákonu, fyrsta íbúa Skagastrandar. Þórdís var uppi á tíundu öld 

og segir sagan að hún hafi setið löngum stundum uppi í hlíðum Spákonufells, kembt á sér þykkt 

hárið með gullkambi og horft yfir héraðið sitt og landareign. Af einhverjum ástæðum hafði ég 

alltaf heillast af þessari leyndardómsfullu konu í fjallinu, enda átti hún eftir að hafa töluverð 

áhrif á líf mitt. Hugmyndina að því að vinna lokaverkefni mitt um Þórdísi fékk ég í heimsókn 

minni í Spákonuhof sumarið 2011 en það hafði þá opnað fyrr um sumarið. Ég var á ferðalagi 

um landið með móður minni, Ásdísi Pálsdóttur, en hún ólst upp á Skagaströnd og sagði mér 

fyrst frá Þórdísi. Ég vissi ekki af hofinu og var það því móðir mín sem sagði mér frá því og vildi 

ólm koma við og skoða.    

  Spákonuhof endurvekur minningu um Þórdísi og skapar skemmtilegan og leyndardómsfullan 

heim í kringum hana. Það er meðal annars gert með því að bjóða fólki upp á spádóma og 

leiðsögn um safnið en þar er saga Þórdísar sögð á lifandi og skapandi hátt. Í Spákonuhofi er 

skáldað nokkuð í eyðurnar og kemur það skýrt fram áður en leiðsögnin hefst. En þó að saga 

Þórdísar sé nokkuð gloppótt og heldur sundurslitin á köflun, þá er samt sem áður nokkuð til af 

heimildum um hana. Áhugaverðust er sú staðreynd að saga Þórdísar hefur lifað með 

Skagstrendingum í gegnum aldirnar og er rótgróin hluti af menningu þeirra. Það er því virkilega 

ánægjulegt að sjá hana taka á sig skýrari mynd og fá stærra pláss í menningu bæjarins með 

tilkomu Spákonuhofs. Einnig er ánægjulegt að það skyldi vera kona úr Íslendingasögunum sem 

fær meiri athygli enda hefur bókmenntasagan yfirleitt sýnt konum lítinn áhuga í gegnum 

aldirnar. Í þessari eftirminnilegu heimsókn, síðdegis á góðum sumardegi, var semsagt 

bókarfræinu sáð.  

2. Hugmyndin 

  Eftir heimsóknina í Spákonuhof sótti Þórdís sífellt á huga minn og sú hugmynd um að helga 

lokaverkefnið sögu hennar leitaði sífellt fastar á mig. Ég fór því að spyrjast fyrir og leitast eftir 

því að fá að skrifa um hana. Svörin sem ég fékk voru oftast á þá leið að engar heimildir væru 

til um hana. Ég fékk líka nokkuð oft að heyra að það væri hreinlega ekki hægt að skrifa um 

Þórdísi spákonu þar sem ekkert væri vitað um hana. Þetta hef ég heyrt bæði frá einstaklingum 

úr háskólasamfélaginu og öðrum úr menningargeiranum. Sumir vilja jafnvel fullyrða að hún sé 

hreinlega skálduð og aldrei hafi verið til kona sem hét Þórdís og bjó að bænum Spákonufelli.1 

Í vinnu minni við verkefnið hef ég meðal annars heyrt því haldið fram að nokkrar konur á 

Skagaströnd hafi tekið sig saman og hreinlega skáldað upp kerlingu sem átti að hafa lifað í 

fjallinu og stofnað síðan setur í kringum hana.2 Erfitt er að færa ítarleg rök fyrir staðhæfingum 

sem þessum enda slíkt yfirleitt sagt  í óformlegum samtölum manna á milli. Fullyrðingar á borð 

við þessar styrkja eingöngu ályktun mína um að tilraun sé oft gerð til þöggunar gagnvart 

konum í bókmenntasögunni, enda hafa þær oft orðið ósýnilegar í bókmenntaumræðunni- og 

fræðunum í gegnum árin. Í eftirfarandi greinargerð verður þöggun kvenna í bókmenntun rædd 

útfrá kenningum mannfræðingsins Edwins Ardener, um hið villta svæði í samfélaginu og 

hvernig konur nota öðruvísi aðferðir og jafnvel annað „tungumál“ til þess að tjá sig. en sú 

kenning kemur meðal annars fram í bókinni Preceiving Women.3  Jafnframt verða aðrar 

feminískar kenningar hafðar til hliðsjónar og má þar meðal annars nefna kenningar Helgu 

Kress,4 Elaine Showalter5 og Shirley Ardener.6 Hafa nefndir fræðimenn einnig byggt sínar 

röksemdarfærslur að hluta á kenningum Edwins Ardener.   

 

                                                           
1 Bjarni Guðmarsson, „Þórdís spákona,“Byggðin undir borginni, saga Skagastrandar og Höfðahrepps (Akureyri: 
Höfðahreppur, 1989),  bls. 20-26. Sjá einnig grein Helga Þorlákssonar, „Þórdís spákona,“ Viskustykki (Reykjavík: 
Menningar- og minningarsjóður Mette Magnussen, 2014), bls. 33-35. Ítarlega verður fjallað um þessar 
hugmyndir síðar.  
2 Hér er átt við Dagnýju Marín Sigmarsdóttur, Sigrúnu Lárusdóttur og Svövu Guðrúnu Sigurðardóttur sem eru í 
forsvari fyrir Spákonuhofi á Skagaströnd.  
3 Edwin Ardener, „The Problem Revisited,“ Perceiving Women, ritstjóri, Shirley Ardener (New York: Halsted 
Press, 1975), bls. 19-27 
4 Helga Kress, Máttugar meyjar, íslensk fornbókmenntasaga (Reykjavík: Háskólaútgáfan, 1993).  
5 Elaine Showalter, „feminísk gagnrýni í auðninni,“ grein í þýðingu Veru Júlíusdóttur, Ritið, sérrit, 6. árg. 2 

(2006), bls. 17-51  

6 Sjá meðal annars inngang Shirley Ardener í Perceiving Women, bls. Vii-xxiii. 

  Ég vil meina að Þórdísi hafi smátt og smátt verið ýtt út á jaðar samfélagsins og í lokin endað 

inni í landslaginu þar sem hún hefur lifað í margar aldir. Segja má að henni hafi ekki verið boðið 

inn í samfélagið heldur hafi hún lifað á hinu villta svæði og átt heima í munnmælasögum og 

ævintýrum, enda er nokkur ævintýrablær yfir sögu hennar og lífi. Meira verður rætt um 

þöggun kvenna síðar.  

  Ég var ákveðin í því að fræðast meira um Þórdísi og koma sögu hennar á framfæri. Snemma 

árs 2014 átti ég góðan fund með Eggerti Þór Bernharðssyni heitnum og sannfærði hann um 

ágæti verkefnisins. Hann hafði á orði, strax í byrjun, að lítið væri vitað um Þórdísi og litlar 

heimildir til. Ég vildi samt leggja af stað og var handviss um að meira leyndist um hana heldur 

en margir héldu. Mér var því bent á Rósu Þorsteinsdóttur, þjóðfræðing, sem leiðbeinanda. 

Féllst hún á að leiðbeina mér í gegnum ferlið. Hófst þá ferðalagið með Þórdísi spákonu fyrir 

alvöru.  

 

3. Hver var Þórdís spákona? 

  Þórdís er sögð hafa verið fyrsti íbúi Skagastrandar og var hún talin höfðingi mikill. Hún er sögð 

hafa haft nokkuð mikið völd í héraðinu. Hún bjó á bænum Spákonufelli og átti hún stórar 

landareignir. Runnu þær flestar til kirkjunnar eftir hennar daga.7 Kvenpersónur í 

Íslendingasögum voru oft taldir miklir skörungar og stundum má sjá þær sem aðalpersónur. 

En ekki eru þó ýkja margar konur sem taldar voru höfðingjar í sínu héraði og fóru með völd yfir 

heimamönnum. Þórdís hefur einnig oft verið nefnd sem landnámsmaður/kona, en ekki eru til 

neinar áreiðanlegar heimildir um það.8   

 

 

 

                                                           
7 Þórdís ánafnaði kirkjunni miklum arfi, þrátt fyrir að hafa aldrei verið kristin sjálf. Íslenzk fornbréfasafn I 
(Kaupmannahöfn: Hið íslenzka bókmenntafélag, 1857-76) bls. 304-306. Íslenzkt fornbréfasafn II 
(Kaupmannahöfn: Hið íslenzka bókmenntafélag, 1893), bls. 248-251 
8 Þórdís er nefnd í Landnámabók og er talið líklegt að hún hafi að minnsta kosti verið náinn afkomandi 
landnámsmanna þó engar heimildir séu til um það. Landnámabók, Íslendingasögur, landsaga og landnám, 
fyrsta bindi, Guðni Jónsson bjó til prentunar (Reykjavík: Íslendingasagnaútgáfan, 1953), bls 138  

  Þórdís kemur fyrir í einni elstu Íslendingasögu sem vitað er um, Heiðarvíga sögu, en því miður 

brann handritið í Árnasafni í Kaupmannahöfn 1728.9 Þórdís kemur fyrir í Kormáks sögu og þá 

aðallega sem málamiðlari.10 Hún hjálpar til við að leysa úr ástarmálum Kormáks og virðist sem 

karlarnir þurfi að leita nokkuð oft til hennar þegar þeir eru búnir að koma sér í vandræði og 

málin oft komin í einhvers konar hnút. Þórdís kemur einnig fyrir í Vatnsdæla sögu þar sem hún 

leysir úr deilum milli Guðmundar ríka og Þorkels kröflu. Í þeim viðskiptum notast hún við galdra 

sem hún lætur Þorkel framkvæma.11 Vert er að nefna í þessu samhengi að Þorkell krafla 

klæðist kvengervi (skikkju Þórdísar) til þess að geta notað galdra á Guðmund ríka. Kallast það 

nokkuð á við kenningar sem Helgu Kress, en til þess að beita göldrum, þá þarf Þorkell að gerast 

kvenlegur, fara út úr samfélaginu og notast við óútskýranleg öfl (H.K. bls. 110-112). Þórdís 

spákona kemur enn fyrir í Þorvalds þætti víðförla og er þar fóstra hans. Verður hann fyrsti 

kristinboði Íslands.12   

  Frægust er hún þó mögulega fyrir skessulætin í Íslenzkum þjóðsögum og ævintýrum13 en Jón 

Árnason er alinn upp að Hofi á Skagaströnd og heyrði söguna um hana ungur að árum (J.Á. bls. 

570).  

 Íslenzkar þjóðsögur og ævintýri er glæsilegt bókmenntaverk sem ratað hefur í nánast hvern 

einasta krók og kima á landinu.14 Er það væntanlega skýringin á því af hverju flestir þekkja 

Þórdísi sem skapstóra kerlingu uppi í Spákonufellsborginni sem drepur saklausar kindur.  

                                                           
9 Árnasafnið í Kaupmannahöfn, ævistarf Árna Magnússonar, brann að hluta í Kaupmannahöfn árið 1728 og var 
Heiðarvíga saga eitt þeirra handrita sem varð eldinum að bráð. Jón Ólafsson skrifari frá Grunnavík skrifaði hana 
upp aftur eftir minni. Þegar kemur að þætti Þórdísar virðist hann ekki muna meira, eða að minnsta kosti ekki 
átta sig á tengingu hennar við söguna. Orðavalið er nokkuð áhugavert en eftir að hafa farið örfáum orðum um 
Þórdísi og son hennar segir Jón í athugasemdum að botninn detti úr sögunni og ekkert meira sé um það að 
segja. Í neðanmálsgrein segir að ekki sé vitað af hverju hún og sonur hennar séu nefnd til sögunnar þar sem þau 
koma hvergi annars staðar við sögu í eftirlifandi skinnhandriti. Má ætla að Þórdís hafi hér komið við sögu til að 
miðla málum eins og hún gerir í öðrum Íslendingasögum sem hún kemur fyrir í. Sé það ástæðan fyrir því að Jón 
Ólafsson hafi munað eftir henni. Heiðarvíga saga, Borgfirðingasögur, III. bindi, Sigurður Nordal og Guðni 
Jónsson gáfu út (Reykjavík: Hið íslenzka fornritafélag, 1938), bls. 263   
10 Kormáks saga, Íslendingasögur, IV. bindi, Grímur M. Helgason og Vésteinn Ólason bjuggu til prentunar 
(Akranes: Skuggsjá, 1970), bls. 283 og bls. 316-322  
11 Vatnsdæla saga, Íslendingasögur, IV. bindi, Grímur M. Helgason og Vésteinn Ólason bjuggu til prentunar 
(Akranes: Skuggsjá, 1970),bls. 204-206  
12 Þorvalds þáttur víðförla, , Íslendingasögur, IV. bindi, Grímur M. Helgason og Vésteinn Ólason bjuggu til 
prentunar (Akranes: Skuggsjá, 1970),bls 393-394 
13 Jón Árnason, „Þórdís spákona,“ Þjóðsögur Jóns Árnasonar, II bindi¸ Árni Böðvarsson og Bjarni Vilhjálmsson 
önnuðust útgáfuna (Reykjavík: Bókaútgáfan Þjóðsaga, 1961) bls. 93-95  
14 Vert er að geta þess að Jón Sigurðsson lét Bókmenntafélagið kaupa 800 eintök af fyrstu útgáfu þjóðsagnanna 

og senda öllum félagsmönnum ókeypis. Sigurður Nordal, Þjóðsagnabókin I (Reykjavík: Almenna bókafélagið, 
1971-1973) 

  Í Íslendingasögunum, þar sem Þórdís kemur fyrir, eru henni oftast gefnir yfirnáttúrulegir 

eiginleikar en það var mjög algengt að konur í bókmenntum til forna, sem voru valdamiklar og 

ákveðnar, væru álitnar nornir og jafnvel hálfgerðar skessur (H.K. Bls, 119-135). Ef þær fengu 

sínu framgengt, eins og Þórdís gerði, var oft göldrum eða öðrum skessulátum kennt um. 

Skýrustu dæmin er að finna í Vatnsdæla sögu og Kormáks sögu þar sem Þórdís er sögð hafa 

beitt göldrum í viðskiptum sínum við annað fólk.15 

 

 

 
Vel má greina liggjandi konu þegar horft er á fjallið sunnan megin frá. Mynd tekin í maí 2014.  

Ruth Ásdísardóttir 

   

  Samkvæmt lýsingum á Þórdísi hefur hún á stundum verið á mörkunum með að vera mennsk 

og þær hugmyndir um að saga hennar sé hreinlega sköpuð úr Spákonufelli, eins og nefnt var 

hér að framan, hafa því átt greiða leið inn í umræðuna um sögu hennar. Er sú hugmynd meðal 

annars sprottin úr þeirri staðreynd að þegar horft er á fjallið sunnan megin frá er hægt að sjá 

móta fyrir konu sem liggur í fjallinu.16  

  Auðvelt er að sjá „hár“ hennar sem flæðir yfir bergið og niður með fjallshlíðinni. Hún horfir 

til himins og hendurnar liggja til hliðanna, rétt eins og hún sé að bjóða einhverjum í faðm sinn. 

Íturvaxinn barmur hennar og villt hárið gera hana jafnvel kynferðislega lokkandi. Hún fær á sig 

leyndardómsfullan blæ og má ímynda sér volduga yngismey sem erfitt gæti verið að tjónka 

við. Á miðöldum þóttu fagrar konur ávallt hættulegar manninum þar sem þær lokkuðu hann 

                                                           
15 Sjá til dæmis Vatnsdæla sögu bls. 116-118 og Kormáks sögu, bls. 316-322 
16 Bjarni Guðmarsson bendir á þessa staðreynd og notaði hann þetta meðal annars til að færa rök fyrir þeirri 
tilgátu að Þórdís hafi aldrei verið til. Byggðin undir borginni, bls. 24-26 

oft út á hið villta, kvenlæga svið en það gat jafnvel orðið hans bani.17 Þórdís er hér greypt inn 

í bergið og því voldug og óútreiknaleg eins og náttúran sjálf. Hún er orðin að afurð jarðarinnar 

og þar með nánast réttdræp og mögulega hættuleg samfélaginu.18 Er hér tvímælalaust hægt 

að sjá merki um svokallaða þöggunartilburði sem sífellt áttu sér stað í tengslum við konur í 

fornbókmenntum. Munu verða færð ítarleg rök fyrir því síðar í þessari greinagerð. Er því full 

ástæða til þess að vekja hana aftur til lífsins og gera henni góð skil í bók sem þessari. 

 

4. Markmið 

  Markmiðið með bókinni er að efla vitund fólks um Þórdísi og gera hana enn sýnilegri í 

samfélaginu en hún er nú þegar orðin. Ekki bara í Austur- Húnavatnssýslu heldur einnig á öllu 

Íslandi. Minning hennar hefur gefið landslaginu umhverfis Skagaströnd aukið gildi, auk þess 

sem sagan hennar – hvort sem hún er sönn eður ei – hefur auðgað andlegt líf bæjarbúa í 

aldaraðir.  

  Ástæðan fyrir bókinni er af tvennum toga: Hún er annars vegar sú að ganga úr skugga um 

hvort það séu virkilega engar heimildir til um Þórdísi, jafnvel þrátt fyrir að íbúar Skagastrandar 

virðast allir þekkja til hennar á einn eða annan hátt, og hins vegar að sýna fram á hvernig konur 

eru oft þaggaðar í bókmenntum, alveg sama hversu mikils virði þær virðast vera fyrir menningu 

samfélagsins.  

  Þórdís virðist vera skýrt dæmi um slíkt og er því eitt megin markmiðið með bókinni að vekja 

fólk til umhugsunar um ósýnileika kvenna í íslenskum fornbókmenntum. Ef bókin verður liður 

í viðhorfsbreytingum gagnvart konum, bæði í íslenskum fornbókmenntum og til kvenna í 

bókmenntasögunni almennt, þá er miklum sigri náð. Markmið bókarinnar er, síðast en ekki 

síst, að miðla þeirri einstöku menningu sem skapast hefur í kringum Þórdísi í aldanna rás.   

 

 

 

 

 

                                                           
17 Helga Kress, Máttugar meyjar 
18 Sama 



12 
 

5. Varan 

  Um er að ræða handrit að myndskreyttri bók á íslensku um Þórdísi spákonu sem bjó á 

Spákonufelli. Verður bókin í stærðinni 21cm x 21cm og u.þ.b. 50 blaðsíður. Stærðin er þægileg 

þar sem hún er ekki of stór og hentar vel viðfangsefninu. Leturstærðin verður frá 10-12 pkt. 

og leturgerðin Calibri. Ástæðan fyrir valinu er að leturstærðin er þægileg og leturgerðin vel 

læsileg, enda afar algeng. Pappírinn verður nokkuð þykkur og glansandi. Þannig verður bókin 

að fýsilegri gjöf auk þess sem vel unninn pappírinn kallast á við verðmætan menningararfinn 

sem bókin inniheldur. Lesandinn fær þar með þá tilfinningu að hann/hún sé með vandað efni 

í höndunum. Útlit og áferð pappírsins er einnig valin af persónulegum ástæðum en slíkar 

bækur, sem eru fallega myndskreyttar, með þykkum glansandi pappír og skýru og greinagóðu 

letri hafa ávallt höfðað vel til höfundar. Því var ákvörðunin um útlit, efni og stærð bæði tekin 

út frá hagnýtum sjónarmiðum og persónulegum smekk. Setti höfundur sig í spor neytandans 

og ákvað út frá því hvernig bók myndi helst höfða til viðskiptavinarins og hvaða eiginleikar 

fengju hann helst til að kaupa bókina. Þar sem höfundur er sjálf mikil áhugamanneskja um 

bækur, útlit þeirra og áferð, þótti hún nokkuð hentugur álitsgjafi.  

  Bókin er til dæmis hugsuð sem góð gjöf, sem heimilisprýði (á sófaborð til dæmis) auk þess að 

vera til fróðleiks og skemmtunar. Lovísa Björk Sigurjónsdóttur mun vinna alla grafíska vinnu 

við uppsetningu bókarinnar. Allur texti í bókinni verður skrifaður af höfundi en ljósmyndir í 

bókinni (og greinagerðinni) eru ýmist teknar af höfundi í ferð hennar til Skagastrandar í maí 

2014, eða aðra aðila. Verður skýrt tekið fram hver tekur ljósmyndirnar sem sýndar verða í 

bókinni. Bókinni verður skipt í tvo hluta og verður hvor hluti fyrir sig álíka langur.  

5.1. Fyrri hluti 

 Í fyrr ihlutanum er saga Þórdísar sögð. Ekki er ætlunin að skálda í eyðurnar heldur eingöngu 

að segja frá því sem ritað hefur verið um hana. Einnig koma munnmælasögur fram þar sem 

við á.  Textinn fær á sig skáldlegan blæ í upphafi frásagnarinnar og í endinn. Það er gert til þess 

að ramma frásögnina inn og skapa ákveðið samhengi. Ætlunin er að fyrri hlutinn verði 

myndskreyttur og túlkaður af nokkrum einstaklingum sem þekkja misvel til Þórdísar. Þeirra á 

meðal eru einstaklingar sem alist hafa upp á Skagaströnd og þekkja mjög vel til hennar. Einnig 

eru myndir eftir afkomendur þeirra sem ólust upp á Skagaströnd en hafa aldrei búið þar, en 

þekkja söguna af Þórdísi ágætlega. Þá eru þar myndir eftir einstaklinga sem túlka Þórdísi eftir 

að hafa eingöngu lesið þjóðsögu Jóns Árnasonar um hana. Áætlað er að myndafjöldinn verði 

10-15 teiknaðar/málaðar myndir. Vert er að geta þess að allir einstaklingarnir fengu fullt frelsi 

til þess að túlka Þórdísi á sinni eigin máta.  

 

5.2. Seinni hluti 

  Seinni hlutinn ber heitið „Þórdís kemur til byggða“. Fjallað verður um minningu Þórdísar og 

hvernig saga hennar hefur bæði lifað í landslaginu og meðal íbúanna í gegnum aldirnar. 

Athyglinni verður helst beint að því hvernig Þórdís er boðin aftur inn í samfélagið eftir öll árin 

í landslaginu í kringum bæinn.  

Stiklað verður á stóru í sögu Skagastrandar, enda er ekki ætlunin að fara ítarlega ofan í sjálfa 

sögu bæjarins.19 Frekar verður skoðað hvernig minningin og textinn um Þórdísi var færð úr 

hlíðum fjallsins og inn í samfélagið sjálft. Fjallað verður um tilurð menningarfélagsins 

Spákonuarfs og hvernig Spákonuhof varð til, en það er sú framsetning á Þórdísi sem þekktust 

er orðin. Bent verður á líkingu Þórdísar við völvuna. Þöggunartilburðir gagnvart Þórdísi verða 

einnig ræddir og sú tilraun til þess að gera lítið úr vægi hennar með því að gefa henni 

áðurnefnd skessueinkenni. Virðist sem nokkur ágreiningur vera á milli manna vegna 

framsetningar Þórdísar í Spákonuhofi og verður sú gagnrýni, sem fram hefur komið, skoðuð 

lítillega. 

 

 

                                                           
19 Hægt er að lesa um sögu Skagastandar í bók Bjarna Guðmarssonar, Byggðin undir borginni.  

5.3. Myndskreyting 

    Í upphafi var hugmyndin sú að fá nokkra listamenn, með ólíkan bakgrunn, til þess að túlka 

Þórdísi. Síðan kom þekktur listamaðurinn, Eva Kristjánsdóttir, sem sérhæfir sig í teiknimynda- 

og tölvuleikjafígúrum, sterklega til greina. Ekki varð þó úr þessu þar sem Eva var vant við látin, 

auk þess sem vinna hennar hefði orðið mjög kostnaðarsöm. Til greina kom að fá ungan 

listamann sem teiknaði fígúrur í japönskum stíl. Með þessu var ætlunin að sýna Þórdísi í 

nútímalegra ljósi, þar sem hinn nýi tími mætir hinum sígilda bókmenntaheimi. Horfið var frá 

því þar sem hugmyndin hefði mögulega verið komin aðeins of langt út fyrir þann ramma sem 

ætlunin var að setja.  

  Ásdís Pálsdóttir (móðir höfundar) var fengin til að teikna/mála nokkrar myndir af Þórdísi í 

bókina. Hún varð fyrir valinu þar sem hún hefur mikla tengingu við bæði Skagaströnd og 

Þórdísi. Ásdís ólst upp á Skagaströnd en faðir hennar, Páll Jónsson, var þar skólastjóri í mörg 

ár.  

Móðir Ásu (en það var Ásdís ætíð kölluð á Skagaströnd), hét Sigríður Guðnadóttir og var hún 

framarlega í kvenfélaginu og lét mikið að sér kveða þar. Það þótti því vel til fundið að biðja 

hana að túlka Þórdísi á sinn einstaka hátt í þessum hluta bókarinnar.  

  Þegar leið á verkefnið var aftur snúið til þeirrar hugmyndar að fá fleiri en einn listamann í 

verkið. Voru nokkrir einstaklingar, sem hafa mis mikla þekkingu á Þórdísi, beðnir um að túlka 

hana á sinn hátt. Verður þar meðal annars mynd eftir 15 ára stúlku, Moiru Dís Bichard, sem 

hallast mikið að teikningum í japönskum stíl auk þess sem listamaðurinn María Gísladóttir, 

sem vinnur töluvert með klippimyndir, féllst á að vinna eina mynd (sem urðu reyndar nokkrar 

myndir þegar upp var staðið). Virtist sem listamennirnir væru viljugri til þess að skila af sér 

einni mynd en að taka að sér myndskreytingar fyrir allan fyrri hlutann. Þeir einstaklingar sem 

ekki þekktu til Þórdísar, fengu senda söguna af henni, eins og hún birtist í þjóðsögum Jóns 

Árnasonar.20 Listamennirnir túlkuðu hana svo algjörlega eftir sínu höfði. Brýnt var fyrir öllum 

að þau hefðu frjálsar hendur í sköpun sinni. Texti verður síðan við hverja mynd þar sem sagt 

er frá tengingu hvers listamanns við sögu Þórdísar. 

 

 

 

                                                           
20 Jón Árnason, bls. 93-95 

6. Markhópurinn 

  Bókin höfðar bæði til karla og kvenna frá aldrinum 25+ Viðskiptavinurinn/lesandinn er sá sem 

hefur áhuga á menningu landsins og vill kynna sér hana betur. Hann/hún er forvitin/n að vita 

meira um lítt þekktari bókmenntapersónur eins og hér um ræðir. Íslendingarsögurnar, þar sem 

Þórdís kemur fyrir, hafa ekki verið flokkaðar undir „stóru“ miðaldaverkin en aðal áherslan 

hefur jafnan verið á verk eins og Brennu- Njáls sögu, Laxdælu, Gísla sögu Súrssonar, Grettis 

sögu og Egils sögu. Hér verður því boðið upp á annað sjónarhorn og lesandinn kynntur fyrir 

minna þekktum sögupersónum úr Íslendingasögunum. Þórdís hefur verið hluti af menningu 

Skagastrandar í aldaraðir og því kjörið að veita gestum tækifæri á að kynna sér sögu hennar 

betur.  

  Til að byrja með verður bókin eingöngu á íslensku og mögulega höfðar hún líka betur til 

íslenskra lesenda, heldur en erlendra, þar sem sagan af Þórdísi er staðbundin og ekki mjög 

„túristavæn“ eins og stærri Íslendingasögurnar eru. Í samtali við Dagnýju Marín Sigmarsdóttur 

og Sigrúnu Lárusdóttur í Spákonuhofi kom þó fram að erlendir aðilar hafi sýnt Þórdísi mikinn 

áhuga og hefur ósjaldan verið haft samband við þær og óskað eftir efni eða upplýsingum.21  

  Kaupandi bókarinnar er ekki endilega lesandinn þar sem bókin er einnig hugsuð sem falleg 

gjöf, hvort sem það er minjagripur eða í tilefni af afmæli eða útskrift. Kaupandinn er mögulega 

kominn á fullorðinsaldur. Hann er jafnvel víðlesinn og þekkir helstu Íslendingasögurnar 

ágætlega. Hann/hún vill því kaupa eitthvað nýtt og spennandi til að gefa vinum eða 

vandamönnum. Þetta gæti mögulega verið útskriftargjöf fyrir framhaldsskólanema eða 

háskólanema. Þá er kaupandinn helst eldri fjölskyldumeðlimur sem langar að kaupa 

áhugaverða og frumlega gjöf handa yngri fjölskyldumeðlimi. Verðinu á bókinni verður stillt í 

hóf en tilgangurinn með því er að höfða til sem flestra. Bókin hentar einnig brottfluttum 

Skagstrendingum sem muna eftir sögunni um Þórdísi og þykir gaman að fá að fletta 

myndskreyttri bók um hana.  

  Bókin er jafnframt hugsuð sem heimilisprýði.22 Hún gegnir helst því hlutverki að liggja á 

sófaborði/hillu/skenki fyrir gesti og gangandi til að glugga í. Bókin vísar þannig í smekk 

heimilisfólksins og áhugasvið þeirra. Bókin gæti mögulega verið vísbending um að eigandi 

hennar sé ættaður frá Skagaströnd, að eigandinn hafi mikinn áhuga á íslenskum 

                                                           
21 Þetta kom fram í samtali við Dagnýju Marín Sigmarsdóttur og Sigrúnu Lárusdóttur, tveimur af stofnendum 
Spákonuhofs, í heimsókn höfundar í Spákonuhof þ. 8. maí 2014 
22 Hér er um að ræða svokallaða Coffee Table Book eins og það er kallað á ensku 

fornbókmenntum og/eða miðlun á menningu landsins almennt. Bókin er fljótlesin en um leið 

fræðandi og skemmtileg. Bókin gæti jafnvel vakið löngun lesandans til þess að heimsækja 

Skagaströnd og sjá hvar saga Þórdísar gerðist. Þannig er von til þess að bókin muni hafa 

menningarlegt gildi og auka verðmæti Skagastrandar og menningu bæjarins.  

 

6.1. Leiðir til markaðssetningar 

  Í nútíma samfélagi eru margar leiðir til markaðssetningar. Internetið kemur þó fyrst og fremst 

til greina í þessu tilfelli. Ástæðan er sú að töluverðum árangri er hægt að ná í útbreiðslu 

auglýsinga og vörukynninga með litlum tilkostnaði.  

Einnig koma auglýsingar og umfjallanir í dagblöðum og tímaritum til greina, auk þess sem ýmsir 

viðburðir í kringum útgáfu bókarinnar eru mögulegir.  

 

6.2.  Helstu leiðir til markaðssetningar: 

 Umfjallanir í vefmiðlum í formi viðtals, gagnrýni og fleira. 

 Sýnileiki á samfélagsmiðlum eins og á Facebook, Twitter, Instagram ofl. 

 Umfjallanir í prentmiðlum í formi viðtala, gagnrýni og fleira. 

 Fyrirlestrar í tengslum við útgáfuna. 

 Upplestur eða aðrir viðburðir í tengslum við útgáfuna. 

 Sýning á þeim myndum sem birtast í fyrri hluta bókarinnar. 

 Facebook síða stofnuð í kringum útgáfuna og jafnvel farið af stað með ýmsa leiki þar 

sem lesendur geta tekið virkan þátt.  

 

7. Áskoranir og tækifæri 

  Í viðamiklu verkefni eins og bókaskrifum er óhjákvæmilegt að rekast á hindranir í veginum. 

Á sama tíma felast ávallt tækifæri í áskorunum. Ljóst er að í ferli eins og þessu þarf oft að 

fara ýmsar krókaleiðir og sættast á aðrar niðurstöður en lagt var upp með. Hér verða bæði 

áskoranir og tækifæri skoðuð.   

7.1. Áskoranir 

  Eftir nokkra rannsóknarvinnu er ljóst að ekki eru til ýkja mikið af heimildum um Þórdísi. Hefur 

saga hennar aðallega varðveist í munnmælasögum manna á milli allt frá landnámsöld. 

Ástæðan mun meðal annars liggja í áhugaleysi fræðimanna á öldum áður til þess að afla sér 

heimilda um kvenpersónur í Íslendingasögum, og enn síður ef konur voru álitnar galdrakindur 

og fordæður. Helga Kress gerir ágætis úttekt á þessu áhugaleysi fræðimanna. Er konunum oft 

komið fyrir í neðanmálsgreinum og/eða eru hreinlega þurrkaðar út úr textanum.23   

Þóttu þær ekki eins réttháar af bókmenntahefðinni, alveg sama þó þær hefðu mótað umhverfi 

sitt og auðgað líf bæjarbúa eins og Þórdís spákona hefur gert. Þó er vert að taka það fram að 

fleiri heimildir eru til um hana heldur en lagt var upp með  í fyrstu. Voru margir, í upphafi 

verkefnis, sem fullyrtu að engar heimildir væru til um hana og nánast ekkert vitað um sögu 

hennar. Höfundur fékk oft að heyra slíkar staðhæfingar við undirbúning verkefnsins en þykir 

niðurstaðan vera sú að fylla mætti mörg hundruð blaðsíðna rit af fræðiefni um þessa merku 

konu.24 Annað sem fram hefur komið er, að svo virðist sem ekki allir séu á eitt sáttir við 

framsetningu Þórdísar spákonu í Spákonuhofi. Þar hefur verið skáldað nokkuð í eyðurnar og 

er það að sjálfsögðu gert til þess að skapa heildrænni mynd af henni. Hefur þetta styggt suma 

fræðimenn þar sem ekki þykir koma nógu skýrt fram hvað er skáldað og hvað ekki. Því er ekki 

að neita að ákveðin ruglingur virðist hafa farið af stað varðandi Þórdísi. Fólk vill ýmist gera lítið 

úr sögu hennar, ruglar henni saman við tröllkonuna úti á Spákonuhöfða,25 ruglar henni saman 

við Þórdísi á Vindhæli,26 segir hana aldrei hafa verið til og jafnvel vera uppdiktaða af 

Spákonuhofskonum sjálfum.27 Hafa því ýmsar misvísandi upplýsingar litið dagsins ljós í 

rannsóknarvinnunni sem jafnvel hafa tafið verkið. Vandasamt getur verið að, annars vegar 

aðskilja raunverulegar heimildir sem og rýni til gagns og hins vegar persónulegar skoðanir 

                                                           
23 Helga Kress, bls. 58-60 
24 Heyrði höfundur þetta meðal annars frá fræðimönnum í Háskóla Íslands þegar hún innti eftir því að fá að 
skrifa lokaverkefni um Þórdísi. Eggert Þór Bernharðsson heitinn, trúði reyndar á verkefnið og færir höfundur 
honum bestu þakkir fyrir það.  
25 Vestur á Spákonufellshöfða var klettadrangi sem líktist sitjandi konu. Segir sagan að hér hafi tröllkona beðið 
eftir heitmanni sínum af sjónum. Hann fórst og kom ekki aftur, hún beið því of lengi og varð að steini þegar 
sólin kom upp. Lengi var „tröllkonan“ með bók í hendi. Bókin féll hins vegar í sjóinn á níunda áratugnum. Ekki er 
langt síðan tröllkonan sjálf gafst upp og hrundi einnig í sjóinn. Þannig að því miður er enga lesandi „tröllkonu“ 
að sjá á Spákonufellshöfða í dag. Bjarni Guðmarsson, bls. 16 
26 Til var kona sem hét Þórdís og bjó að Vindhæli. Var hún talin skörungur mikill og nokkuð áhrifamikil. Hún var 
uppi miklu seinna eða á 19. öld. Bjarni Guðmarsson, bls. 143 
27 Þetta kom meðal annars fram í símtali höfundar við fræðimann í Háskóla Íslands en minnst var á þessar 
athugasemdir hér að framan. Sjá bls. 7 

fræðimanna og jafnvel raddir sem koma beint úr orðræðu feðraveldisins. Hindranir og 

áskoranir sem sagt er frá hér að ofan hafa jafnframt styrkt höfund í því að halda áfram og koma 

sögu Þórdísar spákonu á framfæri.  

 

7.2. Tækifæri 

  Mikilvægt er að skoða betur hlut kvenna í Íslendingasögunum. Sorglegt þykir að í aldaraðir 

hafi verið horft framhjá slíkum menningargersemum sem saga Þórdísar er. Fjársjóður hennar 

hefur þar með verið ýmist falin í Spákonufellinu eða hugum manna, allt þar til 

menningarfélagið Spákonuarfur var stofnað árið 2007. Almenn viðurkenning á hlut kvenna í 

bókmenntasögunni hefur verið ansi rýr og er því fagnaðarefni að saga Þórdísar skuli vera 

kynnt með slíkum hætti eins og gert er á Skagaströnd í dag. Fyrir vikið er einn dýrmætasti 

menningararfur bæjarins hægt og rólega að verða aðalsmerki hans. Ástæðan fyrir útgáfu 

bókarinnar er til þess að fleiri kynnist Þórdísi spákonu. Þegar miðaldaþokunni er lyft af sögu 

hennar kemur í ljós kona sem var ráðagóð, bóngóð, ákveðin, fylgin sér, lausnamiðuð og mikill 

höfðingi með gott viðskiptavit.  Brýnt er að bókmenntasagan sé öll endurskoðuð, bæði hvað 

varðar hlut kvenrithöfunda en ekki síst útfrá hlut kvenna í bókmenntatextum almennt. Er 

bókin um Þórdísi liður í því að vekja athygli á áhugaverðri bókmenntapersónu sem hefur haft 

áhrif á heilt samfélag í margar aldir.  

7.3. SVÓT greining 

SVÓT greining á ytri og innri þáttum verkefnisins um Þórdísi spákonu 

 

Ytri þættir Tækifæri Ógnanir 

Samkeppnisaðilar Myndskreytt bók um Þórdísi 
spákonu, eins og hér um ræðir, 
hefur ekki komið út á íslenskum 
markaði áður (ef undanskilin er 
bókin Þórdís spákona – Sagan sem 
síðast var rituð sem kom út árið 
2011)  

Menningarfélög sem hafa meiri 
fjármagn milli handanna. Lítill 
markaður.  

Lagaumhverfi Jákvætt viðhorf til útgáfu bóka þar 
sem fjallað er um konur í 
bókmenntum.  

VSK á bókum hækkaði í 11% árið 
2015. Erfitt fyrir einyrkja að standa 
að útgáfu.  

Hagrænir þættir Eftirspurn eftir menningatengdri 
ferðaþjónustu og almenn aukning í 
ferðaþjónustu 

Áframhaldandi samdráttur í 
efnahag landsins. Efnaleysi 
almennings og minni tækifæri til 
ferðalaga. 
 

Nýjungar Nýtt efni sem landsmenn hafa 
mögulega ekki heyrt um áður. 
 

Tæknibreytingar – eru bækur að 
verða úreltar? 
 

Starfsumhverfi Aukning í ferðamennsku. 
Aukinn áhugi á bókmenntun og 
menningu. 

Ferðamannaiðnaðurinn ekki í stakk 
búinn til að takast á við slíkan 
fjölda ferðamanna. 
Samdráttur í hagkerfi. 
Auknar álögur í verði. 

 

Innri þættir Styrkleikar Veikleikar 

Starfsmannamál Mikil þörf fyrir verkefnum fyrir 
vaxandi fjölda af vel menntuðu fólki 
á sviði bókmennta og menningar. 

Aðkeypt vinna kostnaðarsöm. 
 

Fjármál Styrkhæft verkefni. 
Verkefni sem er ekki kostnaðarsamt. 

Fé til framkvæmda er lítið.  
 

Varan Bókin inniheldur efni sem ekki hefur 
verið sett fram áður, þ.e. í þeirri 
mynd sem um ræðir.  Bókin er því 
góð viðbót við það sem fyrir er. 

Lítið málsvæði, vara gæti verið of 
dýr og smæð markaðar.  

8. Dagbókarfærslur  

 
Skagaströnd maí 2014 

 

  Farið var til Skagastrandar að vori til og var móðir mín, Ásdís Pálsdóttir með í för, enda hún 

fædd og uppalin á Skagaströnd og því hafsjór af fróðleik þegar kemur að öllu sem viðkemur 

sögu bæjarins. Spákonufellið var myndað frá þremur hliðum í kvöldhúminu. Fyrst frá 

sunnanverðu, áður en komið er að Skagaströnd (þegar keyrt er frá Blönduósi). Þar sést vel 

myndin af Þórdísi í fjallinu. Hún liggur tignarleg þar sem borgin efst er í laginu eins og andlit 

hennar og brekkan sem kemur fyrir neðan er eins og brjóst hennar og aflíðandi fjallið er líkt og 

fagurlega skapaður kvenlíkami. Sjá myndir 1 og 2. 

 

 
Mynd 1.  Spákonufellið séð sunnan frá. 

 

 
Mynd 2. Spákonan teiknuð inn á mynd af Spákonufelli.  

Fjallið var myndað vestan frá en ekið var eftir gömlum vegi sem liggur frá elsta hluta bæjarins 

og meðfram Spákonufellshöfðanum. Þetta er sá vegur sem lá út eftir að Hofi áður fyrr og Ásdís 

þekkti vel. Hann liggur miklu nær sjónum og er í dag holóttur og virðist eingöngu vera fyrir 

vinnuvélar sem þurfa að komast að túnunum. Spákonufellið var sveipuð þokuslæðu og 

dulúðlegri birtu sem var einstaklega fallegt í kvöldbirtunni.  

 

 
Mynd. 3. Spákonufellið myndað frá gömlum vegi sem liggur frá elsta bænum. 

 

 

Farið var að Hofi og kirkjan og kirkjugarðurinn heimsóttur en Jón Árnason fæddist þar árið 

1819. Á leiðinni til baka birtist konan í fjallinu aftur norðanmegin og en virtist ekki jafn skýr og 

sunnan megin frá. Hún er samt vel sjáanleg frá báðum hliðum sem kom heldur á óvart. Við 

slíka sjón er skiljanlegt að menn fullyrði að saga hennar hafi orðið til úr fjallinu. Mögulega hefur 

sagan fengið dulúðlegri blæ vegna myndarinnar í fjallinu en ekki finnst höfundi hægt að ganga 

svo langt og segja hana vera skáldaða eingöngu vegna þess. Eru hér myndir af þessum þremur 

hliðum sýndar til glöggvunar.  

 

 
Mynd 4. Spákonan sést einnig vel norðan megin frá. 

Menntastofnanir 

 

  í samtali við skólastjóra grunnskólans, Höfðaskóla á Skagaströnd, Hildi Ingólfsdóttur, kom 

fram að Þórdís spákona væri ekki skylduefni í námi skólans og fannst henni því engin ástæða 

til að ræða það frekar. Ég spurði hvort einhver kennarana væru mögulega tilbúinir að ræða 

um Þórdísi og hvort saga hennar væri kennd eitthvað í skólanum en Hildi fannst engin ástæða 

til þess að ræða það heldur. Vísaði hún beinlínis í börnin sem heimildarmenn um það hvað þau 

vissu um Þórdísi. Svörin komu mér eilítið á óvart þar sem von var á meiri samstarfi með 

grunnskólanum.  

  Í kjölfarið var haft samband við Þórunni Bernódusdóttur, leikskólastjórann í Leikskólanum 

Barnabóli. Hafði ég frétt af skemmtilegum ratleik sem lengi hefur verið notaður sem hluti af 

kennslunni. Þórunn tók afar vel í hugmyndina um spjall og sendi í kjölfarið ratleikinn í 

tölvupósti. Er hann birtur óbreyttur í greinargerðinni. 

 

Spákonuhof 

 

  Í heimsókninni í Spákonuhof bættist við mikill fróðleikur. Tóku á móti mér Dagný Marín 

Sigmarsdóttir og Sigrún Lárusdóttir.  Teknar voru ljósmyndir, hofið skoðað ásamt verkefnum 

sem fá að liggja í hofinu. Þar er til dæmis að finna afar falleg klæði sem ungar stúlkur úr 

félagsheimilinu Uppheimum unnu fyrir hönnunarkeppnina Stíll árið 2007. Ég fékk í hendur 

verkefnamöppu sem unnin var af 5. bekk í Höfðaskóla veturinn 2011-2012. Voru þetta 

myndir sem börnin höfðu teiknað eftir heimsókn sína í Spákonuhofið.  

  Spákonuhofskonur voru spurðar út í gagnrýnisraddir sem heyrst hafa varðandi uppsetiningu 

og skáldaleyfið sem þær taka sér. Voru þær meðvitaðar um það en töldu ekki fráleitt að ein 

ástæðan fyrir háværum gagnrýnisröddum væri sú að Þórdís er kona. Hofið er um konu, sýnir 

hluti og áhöld sem konur nota, því er stjórnað af konum og sett upp af konum. Gæti það haft 

einhver áhrif en farið er betur í þessar vangaveltur í greinagerðinni.  

Bærinn Spákonufell 

 

  Kirkjugarðinn á Skagaströnd stendur þar sem bærinn Spákonufell stóð áður. Telja íbúar að 

Þórdís hafi búið þar á bænum, en engar sannanir eru í rauninni til um það. Við innganginn á 

kirkjugarðinum er að finna upplýsingaskilti um Þórdísi. Þar er greint frá því að hún hafi búið á 

bænum. Það eru því eitthvað um misvísandi upplýsingar á kreiki hvort hún hafi búið á bænum 

eða ekki. Svava G. Sigurðardóttir benti mér á í viðtali sem ég átti við hana að bæjarstæðið er 

einstaklega hentugt til búsetu en það hafi í rauninni aldrei komið fram neinar áreiðanlegar 

heimildir um það hvort hún bjó á þessum stað eða ekki. Tel ég það líklegast að þessi vitneskja 

hafi borist mann frá manni í gegnum aldirnar og því ekki ástæða til þess að efast um að bærinn 

hafi staðið þarna á dögum Þórdísar.  

 

 
Mynd 5. Séð frá kirkjugarðinum þar sem bærinn Spákonufell stóð áður 

 

 

 

Spákonuhöfði 

 

 Gekk ég út  á Spákonufellshöfðann og alveg út að Vækilvíkinni en þar komu skip að á dögum 

Þórdísar. Í bókinni  Þórdís spákona – Sagan sem síðast var rituð er því  meðal annars lýst þegar 

hún kvaddi Þorvald Koðránsson, fóstursson sinn í hinsta sinn. Það var virkilega fallegt veður 

þegar ég gekk út á Spákonuhöfðann, sól og blíða en kalt í veðri. Á upplýsingaskilti sem stóð við 

upphaf gönguleiðarinnar stendur að Þórdís hafi búið á Spákonufelli. Það er því greinilegt að 

almennt er talið svo vera, þó svo að ekki liggi sannanir fyrir því.  

Mynd 6. Vækilvíkin. Hún er sögð hafa verið notuð sem höfn á tímum Þórdísar 

 

  Ekkert varð úr því að taka viðtal við bæjarbúa og heyra mismunandi munnmælasögur. Svo 

virðist sem þessi eina saga sé til um hana og ekki um misvísandi frásagnir af henni. Nema 

fyrir eina en þar breytist endir þjóðsögunnar aðeins. Þá koma tveir hrafnar með lykililnn að 

fjársjóðskistunni í staðinn fyrir að kletturinn ljúkist upp fyrir þann sem finnur fjársjóðinn. 

Varð þessi saga til í seinni tíð en ekki er vitað hver á þessa útgáfu.  

  Í ferð minni á Skagaströnd vorið 2014 fékk ég betri tilfinningu fyrir bókmenntapersónunni 

Þórdísi og sá hana í betra ljósi. Græddi ég mikið á því að fara á slóðir hennar og hitta þá sem 

vissu hvað mest um hana. Á þessum tímapunkti var enn heimildaröflun í gangi og ekki mikið 

komið á blað.  

9. Þórdís kemur til byggða 

 
  Allt frá dögum Þórdísar spákonu hefur saga hennar lifað í hugum bæjarbúa. Er það meðal 

annars því að þakka að hún hefur komið sér kirfilega fyrir í landslaginu í kringum bæinn. 

Þekktustu – og jafnframt – tignarlegustu kennileitin í bænum eru vísun í tilveru hennar. 

Höfðinn, sem vísar út á haf heitir Spákonufellshöfði. Lítil eyja, skammt frá landi, hét 

Spákonufellseyja og sóttu bæjarbúar lengi þangað æðardún og egg. Var eyjan síðan að mestu 

sprengd í burtu þegar hafnargerð hófst.28 Fjall bæjarbúanna heitir að sjálfsögðu Spákonufell 

og klettaborgin heitir Spákonufellsborg en er oft kölluð Borgarhaus meðal bæjarbúa. Bærinn 

sem Þórdís bjó á hét Spákonufell en þar er kirkjugarðurinn í dag. Síðast en ekki síst má nefna 

Spákonuarf sem er heitið yfir þann arf sem Þórdís skildi eftir sig.29 Það er því fagnaðarefni að 

sjá Þórdísi koma sér loksins fyrir inni í bænum sjálfum sem spákonan í Spákonuhofi. Hefur 

vegur hennar til byggða því verið langur og hægur. Virðist sem svo að samfélagið sé loksins 

tilbúið að bjóða henni til sín og leyfa henni að vera hluti af samfélaginu enn á ný.  

 

10.  Leikskólinn Barnaból á Skagaströnd 

  Leikskólinn Barnaból á Skagaströnd er ekki áberandi bygging í bænum, né heldur í alfaraleið. 

Hann stendur nálægt gamla bænum og sést ekki svo vel frá aðalgötunni. Fyrsta deild skólans 

var opnuð í júní árið 1977 og nítján árum seinna, eða árið 1996, var húsnæðið stækkað enn 

frekar.30  

   Þórdís spákona hefur lengi verið hluti kennsluefnisins innan leikskólans og er nú saga hennar 

fastur liður í starfinu. Er henni aðallega miðlað með ratleik sem Þórunn Bernódusdóttir, 

fyrrverandi leikskólastjóri Barnabóls, bjó til á seinni hluta tíunda áratugarins.31 Ratleikurinn er 

hafður í tengslum við útskriftarferð sem elstu börnin á leikskólanum fara í, en á vordögum er 

farið upp í skíðaskálann við rætur Spákonufells og gist þar í eina nótt.  

                                                           
28 Bjarni Guðmarsson, bls. 16 
29 Enn fleiri staðarnöfn er að finna sem minna á tilveru Þórdísar spákonu en í nafnaskrá Bjarna Guðmarssonar, 
má finna enn fleiri nöfn sem vísa í spákonuna. Byggðin undir borginni, bls. 327 
30 Upplýsingar fengnar af vefsíðu Leikskólans Barnabóli á Skagaströnd. http://www.hjalli.is/barnabol/ Vefsíða 
seinast skoðuðu þ. 10. mars 2015. 
31 Eftirfarandi kafli er byggður á viðtali við Þórunni Bernódusdóttur, sem tekið var í Leikskólanum Barnabóli 19. 
maí 2014 

http://www.hjalli.is/barnabol/

Í ferðina fara elstu börnin sem útskrifast úr leikskólanum um vorið. Ferðin er meðal annars 

hugsuð sem hluti af kveðjustund barnanna, þar sem þau segja skilið við fyrsta skólann sinn og 

félaga og halda út í lífið þar sem hin eiginlega skólaganga hefst. Löng hefð hefur nú skapast 

fyrir ferðinni og ratleiknum og er ferðin fyrir löngu orðin fastur liður í leikskólakennslunni. 

  Þegar upp í skíðaskálann er komið „finna“ kennararnir lítið bréfkorn frá Þórdísi sem er 

skemmtileg vísa ásamt því að vera fyrsta vísbendingin í ratleiknum. Börnunum er vísað niður 

að græna lyftuskúrnum sem stendur fyrir neðan skíðaskálann en þar eiga þau að gera ýmsar 

kúnstir áður en haldið er áfram að næstu vísbendingu. Börnin eru síðan látin leita að – og finna 

– fjársjóðinn hennar Þórdísar, en hann kemur að sjálfsögðu alltaf í leitirnar. Í fjársjóðnum eru 

leikfanga gullpeningar auk annarra „dýrgripa.“ Einnig leynast pokar fullir af glaðningi handa 

börnunum í „fjársjóðskistunni.“ Kistan er reyndar gamall og snjáður pappakassi sem notaður 

hefur verið í ratleiknum í áraraðir. Í pokunum sem hvert barn fær er meðal annars að finna 

sælgæti og annan glaðning. Árið 2014 fengu þau til dæmis blöðrur og sápukúlubox. Í augum 

barnanna er Þórdís skemmtileg og glettin en líka eilítið stríðin. Fyrsta vísbendingin hefst á 

þessum orðum: „Kæri, kæri, skólahópur, krakkagrislingar og kellur tvær hér er leynibréf til 

ykkar.“32 Í framhaldinu er farið með glettna vísu fyrir börnin og þeim beint að næstu 

vísbendingu, sem er við lyftuskúrinn fyrir neðan skíðaskálann, eins og áður hefur komið fram. 

Í öðru bréfkorni frá Þórdísi segir:  „Já, já krakka-lakka-grislingarnir mínir þið eruð á réttri leið. 

Nú er gott fyrir ykkur að geispa og klappa saman höndum.“ Börnin gera eins og vísbendingin 

segir til um og fara síðan á þriðja staðinn þar sem þau hefja leitina.  

  Oft er þetta í fyrsta sinn sem börnin dvelja að heiman yfir nótt og er því alltaf nokkur 

ævintýrablær yfir ferðinni. Svo virðist sem þegjandi samkomulag hafi myndast með flestum 

eldri börnunum um að segja ekki frá því að „fjársjóðurinn“ sem finnst í ferðinni er í raun ekki 

Þórdísar, heldur hafa leikskólakennararnir komið honum fyrir sjálfir. Með þessu skapast 

skemmtileg stemning og til verður saklaus barnatrú sem felst í því að trúa því að Þórdís sé í 

rauninni enn til og lifandi í fjallinu. Má helst líkja þessu við einskonar jólasveinatrú þar sem 

samfélagið á í þegjandi samkomulagi um að ljóstra ekki upp leyndarmálinu, rétt eins og þegar 

yngstu börnunum er gefið í skóinn fyrir jólin og allir taka þátt í því að segja ekki frá því að 

foreldrarnir standi að baki gjöfunum.  

                                                           
32 Vísað er hér í ratleikinn sem Þórunn Bernódusdóttir sendi höfundi í tölvupósti 9. maí 2014. Sjá ratleik bls. 28-
30 

  Þórunn Bernódusdóttir er, eins og áður hefur komið fram, hugmyndasmiðurinn og höfundur 

ratleiksins. Þórunn vann á leikskólanum frá árinu 1997 og fram til ársins 2014 en þá lét hún af 

störfum sökum aldurs. Þórunn kenndi öðrum bekk í Höfðaskóla árin 1995- 1997. Þar gætti hún 

þess að hafa Þórdísi með í kennsluefninu. Ratleikurinn varð svo ekki til fyrr en hún hóf störf í 

Leikskólanum Barnabóli, og þar sem Þórdís er verðmætur menningararfur bæjarins (og 

reyndar alls svæðisins í kring) taldi Þórunn afar mikilvægt að koma sögu hennar á framfæri til 

íbúanna svo snemma á ævinni.  

  Þórunn heyrði fyrst söguna af Þórdísi frá föður sínum Bernódusi Ólafssyni, en hann var 

ættaður af Ströndum.33 Er því greinilegt að saga hennar hefur borist á þær slóðir.34 Faðir 

Þórunnar áleit Þórdísi spákonu reyndar vera hina mestu norn og frekjudruslu, en var slíkum 

fullyrðingum frekar hent fram í gríni en alvöru. Koma slíkar uppnefningar heim og saman við 

þá algengu goðsögn að Þórdís hafi verið ill viðureignar og jafnvel hálfgerð norn. Greinilegt er 

þó að íbúar bæjarins hafa verulega gaman af Þórdísi og sögunni hennar. Hún er vinur þeirra 

og hefur ekki verið notuð til þess að hræða börnin til hlýðni eins og gert var með Grýlu, svo 

vitað sé til.35  

  Þekkingin á Þórdísi spákonu hefur enn aukist með tilkomu Spákonuarfs sem stofnaður var 

árið 2007.36 Þórunn er handviss um að viðhorfið til hennar hafi orðið enn jákvæðara með 

árunum. Aukin sýnileiki Þórdísar verður meðal annars til þess að hvetja ungar konur til meiri 

þátttöku í samfélaginu auk þess sem Þórdís sýnir fram á að kona getur verið fylgin sér, ákveðin, 

haft mannaforráð og notið virðingar. Þórdís spákona er því bæði góð fyrirmynd kvenna í 

samfélaginu og verðmætur menningararfur sem er meðal annars varðveittur með ratleik 

barnanna.  

 

 

                                                           
33 Bernódus Ólafsson var ötull þátttakandi í bæjarlífinu á Skagaströnd og má meðal annars lesa um hann í bók 
Bjarna Guðmarsson, Byggðin undir borginni, bls. 225, 267,287 og 293. 
34 Höfundur hefur ekki kannað ítarlega hvort saga Þórdísar sé almennt þekkt á Ströndum en við lauslega 
könnun virðist hún ekki vera mjög þekkt á því svæði, þó að ekki sé hægt að fullyrða það með nákvæmri vissu 
hér.    
35 Hér er að sjálfsögðu verið að vísa til hinnar aldargömlu hefðar á því að hræða börnin á því að vonda skessan 
úr fjallinu komi og taki þau eða éti þau, ef þau ekki haga sér vel.  
36 Sjá kaflann „Menningarfélagið Spákonuarfur,“ bls. 34 

  Þórunn Bernódusdóttir lét af störfum sem skólastjóri Barnabóls haustið 2014 og tók þá við 

Þorgerður Anna Arnardóttir en leikskólinn varð hluti af hjallastefnunni á sama tíma.37 En þrátt 

fyrir að stefna leikskólans hafi breyst með tilkomu hjallastefnunnar og nýs stjórnanda, þá fær 

Þórdís að halda áfram að lifa með börnunum á Barnabóli og vera hluti af útskriftarferð 

barnanna. Hlýtur það að vera mikið fagnaðarefni fyrir samfélagið á Skagaströnd.  

 

10.1. Ratleikurinn 

Hér að neðan er ratleikurinn, sem notaður er í útskriftarferð Barnabóls, birtur óbreyttur: 

 

          Þórdís spákona í Spákonufellsborg. 
 

1. vísbending, bréf sem finnst inni í Skíðaskála. 
 

„Kæri, kæri, skólahópur, krakkagrislingar og kellur tvær hér er leynibréf til ykkar.“ 

  

Í mörg, mörg ár, alveg frá því í gamla daga hafa verið sagðar sögur af kerlingu sem á að eiga 

heima í fjallinu okkar, Spákonufellsborginni.  

Hún mun heita Þórdís og er oftast kölluð Þórdís spákona.  

Margir segja að hún sé ramm-göldrótt galdarakerling sem eigi stóran fjársjóðskistil sem hún 

felur einhvers staðar í Borginni og  hingað til hefur enginn fundið kistilinn þó margir hafi leitað. 

Væri ekki tilvalið að þið leituðuð?    

Væri ekki gaman ef þið fynduð fjársjóðskistilinn? 

En þá verði þið að vanda ykkur, leita vel og vandlega því kistillinn getur verið grafinn ofan í 

jörðina, falinn á milli steina, og kannski hangir hann í loftinu eða er upp á þaki, eða bara hvar 

sem er í fjallinu. Hvar hann er veit enginn. 

 

             Viljið þið leita að fjársjóðnum?  

Þá finnið þið hann örugglega ef þið vandið ykkur og lítið vel í kringum ykkur. En það er aðeins 

ein regla sem verður að fara eftir og hún er:  að allir eiga að halda hópinn, enginn má fara á 

undan eða vera með læti.  

 
Ef  fjársjóðurinn á að finnast og leitin að heppnast verði þið fyrst að fara með galdraþulu sem 
er svona: 
 
Þórdís gamla spákona! 
Áttu kistil rauðan? 

Áttu kistli grænan?  

                                                           
37 Hægt er að lesa meira um breytingarnar á heimasíðu Barnabóls: http://www.hjalli.is/barnabol/ Vefsíða 
seinast skoðuð 15. mars 2015 

http://www.hjalli.is/barnabol/

Áttu kistil svartan? 

Áttu kistil hvítan? 

Áttu kistil bláan? 

Er hann þungur eins og blý?  

Er í honum bara slý? 

Er hann léttur einsog fis? 

Er verið að gera að okkur gys? 

Er í honum mikið gull? 

Eða kannski sullum bull? 

 

Spákona mín fróða 

í fjallinu góða. 

Segðu okkur þú 

hvar finna má kistilinn nú. 

 

Og hér er eitthvað meira að lesa! Hvað þetta er svar frá Þórdísi!  

Sjáið, börnin þæg og góð  

verið ekki svona móð. 

Já, í kistli er falinn fjársjóður 

allavega ekki Jón, sem er snaróður. 

Þar hefur sést glitta í mikið gull  

Þar finnst ekki neitt sullum, bull. 

Fer nú þulu að linna  

Farið verkum ykkar að sinna. 

Best að taka til fóta nú 

Dettið bara ekki um dauða kú. 

Flýtið ykkur í fína skó 

Haldið síðan um holt og mó. 

Engin tími fyrir lúr 

Hlaupið öll niður að skúr 

Já, gamla, græna lyftuskúr. 

 

2.Vísbending við lyftuskúrinn: 

Já, já krakka-lakka-grislingarnir mínir þið eruð á réttri leið. 
 
Nú er gott fyrir ykkur að geispa og klappa saman höndum.  

Það hafa komið skilaboð um að fara beint niður að girðingunni og athuga hvort þið finnið 

rauðan spotta bundin við girðinguna og eitthvað fast við spottan! 

3.Vísbending á girðingunni: 

Heppin voru þið að finna þennan stað. Þetta er einmitt besti staðurinn til að setjast niður og 
hvíla sig á áður en leitinni er haldið áfram.  Eru allir sestir?  Gott. 

Næst skulið þið standa upp og hoppa 5 sinnum upp í loftið og teygja arma hátt upp í loftið og 

klappa síðan þúfunum. 

Nú er besti tíminn til að hósta og ræskja sig vel og vandlega og ef einhver þarf að hnerrra þá 

gerir hann það núna því á eftir er það of seint. 

Jæja - þá er komið að því að leita áfram að fjársjóðskistlinum því Þórdís spákona segir að hann 

sé einhvers staðar hérna mjög, mjög nálægt. En gætið ykkar að stíga ekki á hann eða reka 

höfuðið í hann ef hann hangir ofan úr loftinu! 

Gangi ykkur vel að leita og vonandi finnið þið hann. 

Allir af stað nú allir saman, tilbúin, viðbúin, byrja að leita … 

 

 

11.  Þórdís í Höfðaskóla 

 
  Höfðaskóli, grunnskólinn á Skagaströnd, er reisuleg bygging sem stendur ofarlega í bænum. 

Byggingin er rauðlituð sem gerir hana nokkuð áberandi, enda er grunnskólinn væntanlega einn 

af stærstu vinnustöðunum á Skagaströnd. Svo virðist sem Þórdís spákona sé ekki fastur liður í 

kennslu í skólans, eins og hún er í leikskólanum, Barnabóli.38 Börnin virðast því fá vitneskju um 

hana annars staðar frá. Ef börnin hafa útskrifast frá Barnabóli, þá hafa þau að sjálfsögðu kynnst 

henni í útskriftarferðinni með leikskólanum. Ef þau hafa ekki útskrifast þaðan, má ætla að þau 

fái heldur brotakenndari sýn á Þórdísi og öðlist vitneskju um hana eftir öðrum leiðum, eins og 

heima hjá sér eða frá öðrum í umhverfinu. Eini tíminn sem saga hennar virðist hafa verið hluti 

af kennsluefni skólans er þegar Þórunn Bernódusdóttir kenndi öðrum bekk skólaárin 1995-

1997. 

  Hildur Ingólfsdóttir, sem gegndi skólastjóraembættinu árið 2014, kannaðist ekki við að sagan 

af Þórdísi væri kennd í skólanum, þegar hún var innt eftir því. Þórdís virðist því ekki vera hluti 

af kennsluefninu í dag og var heldur lítill áhugi fyrir hendi að hálfu skólans að ræða það frekar. 

Eina leiðin til að fá upplýsingar um vitneskju barnanna innan grunnskólans var hreinlega að 

spyrja börnin sjálf hvað þau vissu um Þórdísi spákonu.39  

 

 

 

                                                           
38 Höfundur fékk þau svör hjá þáverandi skólastjóra í Höfðaskóla, Hildi Ingólfsdóttur, að Þórdís væri ekki fastur 
liður í kennslunni en rætt var við skólastjórann í síma þ. 9. maí 2014  
39 Þetta kom einnig fram í sama símtali við skólastjórann, þ. 9. maí 2014 

  Í Höfðaskóla er vissulega farið í bekkjaferðir og Spákonuhofið skoðað en ekki hafa verið um 

reglulegar ferðir að ræða. Fer það eingöngu eftir kennaranum hverju sinni hvort Þórdís rati inn 

í kennsluna eða ekki. Vert er að taka fram að bekkir úr grunnskólanum á Ólafsfirði og 

Sauðárkróki hafa einnig lagt leið sína í Spákonuhofið og er það vissulega mikið fagnaðarefni.40 

Slíkar bekkjarferðir eru til vitnis um að saga Þórdísar sé loksins farin að berast út fyrir sitt litla 

svæði og fái verðskuldaða athygli. Í Höfðaskóla hafa einnig verið unnin verkefni um sögu 

hennar. Má til dæmis nefna verkefni sem 5. bekkur vann veturinn 2011-2012. Þá tjáðu börnin 

sig um heimsóknina í Spákonuhofið með teikningum.41 Öll þakka þau fyrir sig á myndunum og 

teikna (og lita) það sem þeim er eftirminnilegast. Það sem helst kemur fram á teikningunum 

er vaxmyndin af Þórdísi, lófar barnanna og hlutir notaðir til spádóms, eins og spáspil, og 

rúnasteinar. Einnig má sjá myndir af hröfnunum í klettaborginni, galdrastafnum Högnuði og 

forláta görnum sem einn nemandana hefur greinlega þótt eftirminnilegastar.  Með tilkomu 

Spákonuhofs má því ætla að vitneskjan um Þórdísi hafi farið ört vaxandi í samfélaginu. Magnús 

B. Jónsson, sveitarstjóri á Skagaströnd segir meðal annars að gögn um Þórdísi hafi ekki verið 

mjög aðgengileg fyrr en Spákonuhofið varð til: 

 

 
Það hafa ekki verið til aðgengileg gögn um Þórdísi fyrr en Spákonuhof hóf starfsemi sína nema á nokkrum stöðum 

í Íslendingasögum og í sögu Skagastrandar, Byggðin undir Borginni. Nemendur Höfðaskóla hafa þó unnið 

þemaverkefni um Þórdísi og má sem dæmi nefna að nokkrar stúlkur í félagsmiðstöðinni Undirheimum unnu mjög 

skemmtilegt verkefni um Þórdísi fyrir nokkrum árum þar sem þær lögðu út af tilvist hennar og sögu í hönnun á 

klæðnaði og fleiru. Eftir að Spákonuhof kom til hefur saga Þórdísar verið miklu betur skilgreind og sýnileg og 

skólinn átt í góðu samstarfi við Spákonuhof þar sem nemendur hafa farið og fengið sögustundir.42 

 

Með tilkomu Spákonuhofsins hafa börnin getað fræðst meira um Þórdísi upp á eigin spýtur. 

Þau hafa vissulega fengið að heyra sögu hennar heima við og í leikskólanum (þ.e. þau sem 

gengu í hann) áður en Spákonuhofið varð til, en nú koma sum þeirra reglulega í heimsókn 

þangað til þess að spjalla og skoða.  

 

                                                           
40 Tölvupóstur frá Dagnýju Marín Sigmarsdóttur, þ. 15. mars 2015 
41 Vitnað er hér í verkefnamöppu sem höfundur fékk hjá Spákonuhofskonum í heimsókn sinni í Spákonuhof, 
 þ. 8.maí 2014. 
42 Tölvupóstur frá Magnúsi B Jónssyni, þ. 18. febrúar 2014 

Sum börnin hafa einnig komið til þess að tilkynna starfsmönnunum að þau séu búin að finna 

fjársjóðinn hennar Þórdísar, en það hafi þau að sjálfsögðu gert í útskriftaferðinni með 

Barnabóli.43 Það er því ljóst að, með meiri upplýsingum um Þórdísi, meiri vitneskju 

samfélagsins og þátttöku barnanna, sé framtíð Þórdísar spákonu borgið að sinni. Hvenær saga 

Þórdísar ratar svo inn sem fastur liður í Höfðaskóla á Skagaströnd er því mögulega bara 

tímaspursmál.  

 

12.   Bærinn Spákonufell 

 

Kirkjugarður er nú á þeim stað þar sem bærinn Spákonufell stóð. Telja íbúar að Þórdís 

hafi búið þar á bænum, en engar sannanir eru reyndar til um það.44 Á upplýsingaskilti við 

göngustíginn á Spákonuhöfða er greint frá því að Þórdís hafi búið á bænum. Það eru því 

eitthvað um misvísandi upplýsingar á kreiki hvort hún hafi búið þar eða ekki. Einnig er 

ekki vitað hvort hún hafi verið landnámsmaður eða ekki, en hún er ýmist kölluð það eða 

eingöngu fyrsti íbúinn á Skagaströnd. Er um skiljanlega mótsögn að ræða þar sem ekki 

eru til haldbærar heimildir um nákvæma staðsetningu Þórdísar á svæðinu, auk þess sem 

hennar er ekki í getið í Landnámu sem landnámsmann. 

 

13.  Fjársjóður Skagastrandar 

 
  Hægt og bítandi hefur stór hluti af atvinnustarfseminni á Skagaströnd verið að hverfa.45 

Skagaströnd er í rauninni ekki frábrugðin öðrum bæjum á landsbyggðinni þar sem áður fyrr 

var næga atvinnu að fá í bænum og mikill uppgangur.46 Miklar breytingar hafa átt sér stað 

seinustu áratugina og hvert fyrirtækið af öðru hefur lagt upp laupana. Ljóst var því að eitthvað 

þurfti að gerast til þess að laða fólk að. Menningartengd ferðaþjónusta hefur aukist verulega 

á undanförnum árum og mörg bæjarfélög hafa nýtt sér menningararf staðarins til þess að 

markaðsetja bæinn sinn.  

                                                           
43 Upplýsingar sem fram komu í samtali við Spákonuhofskonurnar Dagnýju Sigmarsdóttur og Sigrúnu 
Lárusardóttur þ. 8. maí 2014  
44 Þetta kom fram í viðtali við Svövu Sigurðardóttur sem tekið var í Odda, þ. 11. febrúar 2014  
45 Sama. 
46 Sjá bók Bjarna Guðmarssonar, Byggðin undir borginni  

Fyrir á Skagaströnd var Kántríbær, sem stofnaður var og rekinn af Hallbirni Hjartarsyni. Helsta 

menningartengda ferðaþjónustan var þar af leiðandi í kringum hann. Kántríbær vakti nokkra 

athygli víða um land og beindi í leiðinni sjónum manna að Skagaströnd. Voru þar jafnvel 

haldnar sérstakar kántríhátíðir með góðum árangri.47 Þróunin í kringum Kántríbæ virðist hins 

vegar hafa verið sú að ferðalangar komu inn í bæinn eingöngu til að snæða á veitingastaðnum 

og skoða hann, og keyrðu síðan rakleiðis aftur úr þorpinu, án þess að kynnast nokkuð af sjálfum 

bænum eða annarri menningu staðarins. Kántríbær vísar að auki í allt aðra menningu sem er 

upprunnin í Norður Ameríku og hefur þar með enga tengingu við menningu og sögu 

Skagastrandar. Eina mögulega tengingin væri vesturferðir Íslendinga í kringum þar seinustu 

aldamót en er það jafnvel heldur langsótt.  

Mögulega hefur það takmarkað sölu hugmyndarinnar þar sem gestir og heimamenn hafa ekki 

getað tengt hana nógu vel sinni eigin menningu og uppruna. Það var því ljóst að bæinn skorti 

skýrari ímynd. Ímynd sem vísar í sameiginlegt menningarminni bæjarbúa. Grafa þurfti því eftir 

þeim menningararfi sem íbúarnir eiga allir sameiginlega. Lá því beinast við að snúa sér að elsta 

fjársjóði Skagastrandar; Þórdísi spákonu og sögu hennar.   

 

13.1. Sameiginlegt minni  

  Þórdís spákona hefur verið hluti af Skagaströnd í aldaraðir. Eins og fram hefur komið virðast 

allir bæjarbúar „muna“ eftir konunni sem situr í fjallinu og gætir fjársjóðsins, auk þess sem 

flestir þekkja sögu hennar og geta frætt gesti ágætlega um hver hún var. Sumir vilja einnig 

meina að hún sé enn lifandi í fjallinu og sitji þar enn, kembi hár sitt og fylgist með.  

  Hér má sjá glöggt dæmi um sameiginlegt minni þar sem samfélagið leitast ávallt við að muna 

sögu sína. Er sagan, hver svo sem hún er, oft rifjuð upp og haldið á lífi með sífelldum 

endurtekningum. Í tilviki Þórdísar á það sér einmitt stað. Í gegnum Þórdísi geta bæjarbúar 

endurbyggt fortíð sína, aftur og aftur. Í tilfelli Spákonuhofs er það meðal annars gert með 

nútíma markaðssetningu og óhefðbundinni framsetningu.  

  Sameiginlegt minni, samkvæmt Andreas Huyssen, getur verið alveg jafn breytilegt og hjá 

einstaklingum. Huyseen bendir jafnframt á að minni einstaklingsins getur verið mjög 

óáreiðanlegt, rétt eins og samfélagsins en að það eigi ekki síður við um sameiginlegt minni.  

                                                           
47 Bjarni Guðmarsson, bls. 264-266 

Segir hann í því samhengi: „Staða minnisins innan menningar er skilgreind af margflóknum 

orðræðuvef helgisiða, goðsagna, sögulegra, pólitískra og sálrænna þátta.“48 Samkvæmt 

Huyssen hlýtur hin sameiginlega minning um Þórdísi því ávallt að vera síbreytileg innan 

samfélagsins. Saga hennar er þannig sífellt endursögð, með nýjum og/eða öðruvísi hætti í 

hvert sinn.  

     Heimspekingurinn Maurice Halbwachs bendir einnig á hvernig einstaklingurinn reynir að 

endurskapa fortíðina við lestur bóka sem hann/hún las í æsku.49 Einungis hugsunin um 

lesturinn getur vakið upp ákveðnar minningar. Við lestur bókarinnar getur síðan komið allt 

önnur saga í ljós, þ.e. lesandinn upplifir textann allt öðruvísi og sér jafnvel söguna í öðru 

samhengi en við fyrsta lestur.50 Vel má yfirfæra þetta á samfélagið sem endurvekur 

sameiginlegt minni eins og í tilfelli Þórdísar. Með nýjum miðlunarleiðum, nýjum kenningum í 

bókmenntafræði og öðruvísi sýn á stöðu kvenna í feðraveldinu hefur viðhorf Skagstrendinga 

til Þórdísar spákonu breyst.  

 

14.  Menningarfélagið Spákonuarfur 

  Menningarfélagið Spákonuarfur var stofnað árið 2007 og var það gert í kjölfarið af minnkandi 

atvinnustarfsemi í bænum.51 Í stjórn Spákonuarfs sitja Dagný Marín Sigmarsdóttir, Sigrún 

Lárusdóttir, Svava Guðrún Sigurðardóttir, Lárus Ægir Guðmundsson og Inga Lára 

Sigurðardóttir. Hefur félagið staðið að ýmsum uppákomum og má helst nefna uppsetningu á 

leikriti um Þórdísi spákonu árið 2008, sérstökum „Þórdísargöngum“ upp á Spákonufellið, 

útgáfu bókarinnar Þórdís spákona – sagan sem síðast var rituð, sem kom út árið 2011, og síðast 

en ekki síst opnun Spákonuhofs á Skagaströnd, sumarið 2011. Var hugmyndin með 

menningarfélaginu meðal annars sú að fá ferðamenn til þess að staldra lengur við á 

Skagaströnd, fá þá til þess að skoða meira af staðnum og kynnast sögu hans og menningu 

betur.  

                                                           
48 Andreas Huyssen, „Minnisvarðar og helfararminni á fjölmiðlaöld,“ Ritið, grein þýdd af Gunnþórunni 
Gunnarsdóttur 13. árg. 1 (2013), bls. 210 
49 Maurice Halbwachs, „The Reconstruction of the Past,“ On Collective Memory (Chicago: The University of 
Chicago Press), rit þýtt og ritstýrt af Lewis A. Coser, bls. 46-47 
50 Sama rit 
51 Eftirfarandi kafli er að mestu byggður á viðtali sem tekið var við Svövu Sigðurardóttur, einn stofnenda og 
stjórnanda Spákonuarfs, í Odda þ. 11. febrúar 2014 

Í samtali við Svövu G. Sigurðardóttur kom fram að aldrei hafi verið farið í verkefnið peningana 

vegna þar sem enginn gróði fengist af slíkum verkefnum. Verkefni á borð við þetta sé 

menningarlegt verðmæti sem sé ómetanlegt og alls ekki metið til fjár. Spákonuarfur er verkefni 

sem farið var út í af ástríðu vegna þess að hlutaðeigendur trúðu í einlægni á það. Slíkt verkefni 

myndi gera svæðinu og menningu þess verulega gott, laða ferðamenn á svæðið og um leið 

auka vitund manna um menningararf svæðisins.52  

 

14.1. Skapgerðareinkenni Þórdísar 

  Í byrjun fór mikil vinna í að safna saman heimildum um Þórdísi, enda skiljanlegt að ekki sé 

stokkið af stað og sett upp safn eða setur á nokkrum dögum. Svava G. Sigurðardóttir, Dagný 

Marín Sigmarsdóttir og Sigrún Lárusdóttir hófu að rannsaka sögu Þórdísar og vinna úr þeim 

heimildum sem til eru um hana. Þær söfnuðu saman nær öllu því sem til var um hana og fengu 

að lokum ákveðna heildarmynd af persónunni Þórdísi. Nokkur skapgerðareinkenni komu strax 

í ljós: Hún var ákveðin og fylgin sér, vinur vina sinna, bóngóð en þoldi ekki ofríki. Hún virtist 

greinilega einnig hafa haft mikla og sterka réttlætiskennd. Engar heimildir eru til um dauða 

hennar, aðrar en þær sem koma fram í Íslenzkum þjóðsögum og ævintýrum, en vart er hægt 

að nefna það sem heimild þar sem um þjóðsögu er að ræða, enda deyr Þórdís þar á ansi 

dramatískan hátt.53 Engar heimildir eru heldur til um hvort hún hafi dáið heiðin kona eða hvort 

hún hafi snúist til kristni í lok ævi sinnar. Þó er talið líklegt að hún hafi dáið heiðin en verið 

orðin ansi hliðholl kirkjunni, þar sem fóstursonur hennar var kristniboði. Er það mjög líklegasta 

skýringin á því af hverju kirkjan erfði allar eigur hennar.  

 

 

 

 

 

 

 

                                                           
52 Þetta kom fram í viðtali við Svövu G. Sigurðardóttur sem tekið var þ. 11. febrúar 2014 
53 Jón Árnason, bls. 93-95 

14.2. Leikritið Þórdís spákona 

  Í október árið 2008 var leikrit um Þórdísi spákonu frumsýnt á Skagaströnd. Var handritið 

unnið upp úr texta sem settur hafði verið saman af Dagnýju Marín Sigmarsdóttur, Sigrúnu 

Lárusdóttur og Svövu G. Sigurðardóttur. Guðbrandur Ægir Ásbjörnsson færði söguna í 

leikrænan búning og leikstjóri var Bryndís Petra Bragadóttir. Öll hlutverkin voru í höndum 

heimamanna. Jensína Lýðsdóttir tók meðal annars þátt í sýningunni en hún er fyrirmynd 

vaxbrúðunnar af Þórdísi sem stendur í miðju Spákonuhofi.  

Var leikhúsgestum boðið upp á íslenska kjötsúpu fyrir sýninguna.54 Leikritið var tekið upp og 

er í dag látið ganga í Spákonuhofi fyrir gesti til að horfa á.55  

 

14.3. Bókin Þórdís spákona – sagan sem síðast var rituð 

 

  Bókin Þórdís spákona – sagan sem síðast var rituð, var gefin út af Menningarfélaginu 

Spákonuarfi, árið 2011. Texti bókarinnar varð þó til miklu fyrr og er leikritið, sem sýnt var á 

Skagaströnd árið 2008, skrifað upp úr textanum í bókinni. Höfundar bókarinnar eru 

Spákonuhofskonurnar Dagný Marín Sigmarsdóttir, Svava G. Sigurðardóttir og Sigrún 

Lárusdóttir. Í bókinni, sem er stutt eða u.þ.b. 70 bls., er saga Þórdísar rakin. Er nokkuð skáldað 

í eyðurnar og fyllt upp í þær upplýsingar sem vantar inn í sögu hennar. Getið er til um hvenær 

Þórdís fæðist, hver hafi verið móðir hennar, hver ól hana upp o.s.frv.  Það er jafnframt skýrt 

tekið fram í formálanum að hér sé um skáldskap með sögulegu ívafi að ræða. Segir svo orðrétt 

í lok formálans: „Enginn skyldi taka riti þessu sem sagnfræði heldur skáldskap með sögulegu 

ívafi.“56 Það á því engum að dyljast að um sögulega skáldsögu sé hér að ræða.  

Sagan er ljúf, angurvær, ævintýraleg og glettin. Og fær lesandi auðveldlega á tilfinninguna að 

sá sem ritar þekkir afar vel til Þórdísar.  

 

 

 

                                                           
54 Upplýsingar fengnar af vefsíðunni skagastrond.is http://www.skagastrond.is/vita.asp?singlenews=1322 
Vefsíða seinast skoðuð þ. 26.apríl 2015.  
55 Upplýsingar um Spákonuhofið og leiksýninguna um Þórdís er að finna á vefsíðu Skagastrandar 
http://www.skagastrond.is/spakonuarfur.asp Vefsíða seinast skoðuð þ. 26. apríl 2015. 
56 Dagný Marín Sigmarsdóttir, Svava G. Sigurðardóttir, Sigrún Lárusdóttir, „Formáli,“ Þórdís spákona – sagan 
sem síðast var rituð (Menningarráð Norðurlands vestra, 2011), bls. 6 

http://www.skagastrond.is/vita.asp?singlenews=1322
http://www.skagastrond.is/spakonuarfur.asp

14.4. Þórdísargangan 

 

  Í göngubæklingi um Spákonufell sem gefin er út af sveitarfélaginu Skagaströnd árið 2009 eru 

ýmsum gönguleiðum um Spákonufellið lýst. Er þar að finna ljósmynd af þátttakendum í 

Þórdísargöngunni þ. 16. ágúst 2008.57 Í Þórdísargöngunni er norðurleiðin svokallaða farin en 

hún hefst við golfvöllinn, austan vegar.58  

Í lýsingu norðurleiðarinnar er meðal annars að finna þennan texta um Leynidali en þeir koma 

við sögu í þjóðsögunni um Þórdísi: 

 

Á miðri leið eru stór björg sem hrunið hafa úr hömrunum. Ef til vill má þar finna Grákollustein en þjóðsagan segir 

að Þórdís spákona hafi varpað honum af fjallinu og á kindina Grákollu sem fór svo óskaplega í taugarnar á henni.59 

 

Í Þórdísargöngunni hefur Ólafur Berndódusson séð um leiðsögnina og segir hann gamansögur 

af Þórdísi spákonu auk þess sem hann segir aðrar skemmtilegar og missannnar sögur.60  

Í umfjöllun um gönguna á vefsíðu Skagastrandar segir Ólafur meðal annars: „Enginn var að 

flýta sér og teknar góðar hvíldir, sagðar sögur sem tengdust Þórdísi spákonu og jafnvel reynt 

að ná sambandi við álfa. Við höfðu[m] þá góðu reglu að láta sannleikann ekki spilla góðri 

sögu.“61 Það er því skáldað nokkuð í eyðurnar í göngunni, eins og í öðru efni sem fjallar um 

Þórdísi. Er gangan hugsuð fyrir fólk á öllum aldri auk þess sem hún er bæði til skemmtunar og 

heilsubótar. Hægt er að fara aðrar gönguleiðir upp á Spákonufellið en þær geta verið erfiðari 

og henta mögulega ekki öllum.62 Þórdísargöngurnar hafa notið mikilla vinsælda og hefur fólk 

komið víða að til að taka þátt. Þar á meðal hafa erlendir ferðamenn slegist í för. Hafa þær þar 

með þegar sannað gildi sitt sem menningartengd ferðaþjónusta.  

 

 

                                                           
57 Spákonufell spókar sig í sparifötunum, Sigurður Sigurðarson og Ingibergur Guðmundsson sáu um útgáfuna 
(Sveitarfélagið Skagaströnd, 2009), bls. 12 
58 Sama rit, bls. 6 
59 Sama, bls. 7 
60 Svo virðist sem nokkuð hafi verið fjallað um Þórdísargöngurnar í vefmiðlum norðan heiða. En sjá má fréttir af 
göngunni á vefsíðunum skagastrond.is (http://www.skagastrond.is/vita.asp?singleNews=1286)  norduratt.is 
(http://www.nordanatt.is/index.php/lifidh-og-tilveran-blog/2608-tordisarganga-a-spakonufell) Vefísður seinast 
skoðaðar þ. 26. apríl 2015. 
61 Ummæli sem höfð voru eftir Ólafi Bernódussyni á vefsíðu Skagastrandar sumarið 2008: 
http://www.skagastrond.is/vita.asp?singleNews=1286 Vefsíða seinast skoðuð þ. 26. apríl 2015. 
62 Spákonufell spókar sig í sparifötunum.  

http://www.skagastrond.is/vita.asp?singleNews=1286
http://www.nordanatt.is/index.php/lifidh-og-tilveran-blog/2608-tordisarganga-a-spakonufell
http://www.skagastrond.is/vita.asp?singleNews=1286

14.5. Spákonuhof 

  Spákonuhof opnaði formlega þann 30. júní 2011.  Er hofið staðsett í „Tunnunni“ svokölluðu 

en það er sögufræg bygging í bænum. Í bók Bjarna Guðmarssonar er Tunnan sögð hafa verið 

aðalsamkomustaður kauptúnsins í um aldarfjórðung.63 Húsnæðið er heldur táknrænt fyrir 

starfsemi þess í dag en það gegndi því hlutverki að vera eins konar miðja bæjarins þar sem fólk 

kom saman og skemmti sér, sagði sögur (leikrit) og tjáði sig í söng og dansi. Húsnæðið var 

ónotað og lá undir skemmdum þegar Spákonuhofskonur tóku við því og hófu endurbætur. 

Spákonuhof er ekki bara safn þar sem gestir koma inn og skoða gripi sem tengjast Þórdísi 

spákonu og sögu hennar. Hægt er að fá spádóma en því sinna Spákonuhofskonur sjálfar. 

Leiðsögn er í boði þar sem saga Þórdísar er sögð með fallega skreyttum refli. Samanstendur 

hann af 20 litmyndum eftir myndlistamanninn og leikmyndahöfundinn, Sigurjón Jóhannsson. 

Í hofinu eru fjórir spáklefar þar sem hægt er að fá mismunandi spár. Er einn klefi með 

rúnasteinum, annar með bollalestri, sá þriðji með spilum og sá fjórði lófalestri. Einnig er margt 

að skoða fyrir börnin og geta þau til dæmis fengið að kíkja ofan í kistu Þórdísar. Í miðju hofinu 

stendur vaxmynd af Þórdísi. Er þar um að ræða afsteypu af Skagstrendingnum Jensínu 

Lýðsdóttur en hún lék einnig í leikritinu um spákonuna árið 2008. Hefur opnun Spákonuhofs 

vera talin aðalástæðan fyrir aukinni þekkingu á Þórdísi, bæði innan Skagastrandar og utan 

hans.  

 

15.  Spákonuarfurinn 

     

  Nafnið Spákonuarfur finnst í Íslenzkum fornbréfum frá 13. og 14. öld. Er um að ræða ríflegan 

arf sem samanstendur af stóru landsvæði, rekamörkum og öðrum eignum.64 Er um opinber 

skjöl að ræða sem auðvelt er að nálgast á bókasöfnum landsins.65 Í formálanum af skránni um 

skiptingu á Spákonuarfi segir: „Þessi skrá er frumrituð á einu skinnblaði í safni Árna 

Magnússonar Nr. 279 4to.“66 Í skjölunum sést glöggt að Spákonuarfur hefur verið ríflegur og 

kemur auk þess víða við sögu í fornbréfunum.67  

                                                           
63 Bjarni Guðmarsson, bls. 273 
64 Íslenzkt fornbréfasafn I, bls. 304-306 og Íslenzkt fornbréfasafn II, bls. 248-251, 311 og 469 
65 Auðvelt er að nálgast Íslenzku fornbréfasöfnin en þau er til dæmis hægt að finna á annarri hæð í 
Landsbókasafninu, Þjóðarbókhlöðu   
66 Sama rit, bls. 304 
67 Sama rit  

Spákonuarfur er einfaldlega það nafn sem hefur verið notað yfir þær eigur sem Þórdís spákona 

skildi eftir sig.68 Af Spákonuarfi að dæma hefur Þórdís þar með þótt vera heldur hliðholl 

kirkjunni, þó talið sé að hún hafi sjálf dáið heiðin kona.  

  Í eftirmála ítarlegrar greinar Bjarna Einarssonar um Spákonuarfinn í tímaritinu Griplu; 

„Arfurinn – Konan – Fjallið,“ kemur fram áhugaverð staðreynd sem erfitt er að horfa framhjá. 

Hvergi í Íslenzku fornbréfunum er beinlínist minnst á að Þórdís, sú sem bjó á Spákonufelli, hafi 

átt landsvæðin sem um ræðir.69 Á einum stað kemur nafnið Þórdís fyrir og er það í bindinu 

Íslenzkt fornbréfasafn II. Þar segir orðrétt: „þordys gaf ku.“70 Er þetta nefnt í sambandi við 

skiptingu á ýmsum varningi tengdum kirkjunni. Er ósýnileiki Þórdísar mikilvæg staðreynd sem 

nauðsynlegt er að hafa til hliðsjónar þegar saga hennar er rannsökuð. Hefur þessi staðreynd 

án efa þótt tilefni til þess að efast um tilvist Þórdísar. Í áðurnefndum eftirmála má finna vel 

framsetta tilgátu um að saga hennar hafi verið sköpuð úr fjallinu sjálfu. Segir Bjarni svo um 

uppgötvun sína, sem hann reyndar gerði með mágkonu sinni og eiginkonu: 

 

Svo mikið er víst að það var ekki fyrr en síðla sumar 1975 að mér kom í hug að athuga heimildir um Spákonuarf, 

og olli því heldur séstætt atvik.  

  Það var seint í ágústmánuði undir kveld að eg stýrði bíl norður Skagaströnd og var ætlunin að leita náttstaðar í 

Höfnum. Með mér var kona mín, Sigrún Hermannsdóttir, og systir hennar, Björg. Farið var að skyggja, og fram 

undan bar hátt dimmt fjall við bláan himin. Við vorum ókunnug, en vissum að leið okkar myndi innan skamms 

liggja með fram Spákonufelli, og gátum við okkur til að þetta væri fjallið. Allt í einu hrópar Björg: ´Sjáið þið 

konuna!´, og bendir upp á fjallið. Við kona mín sáum jafnskjótt að á endilangri fjallshlíðinni virtist liggja konu 

líkneski, efst var andlit með skýrum dráttum, reglulegum og virðulegum, og niður eftir mótaði fyrir öðrum 

líkamshlutum allt niður í tær. Virtist okkur þessi sýn taka af allan efa um fjallið.71  

 

Þetta er falleg frásögn og hver sá sem hefur barið Spákonufellið augum, sunnan frá í 

kvöldhúminu, kannast eflaust við þessa háleitu sýn sem Bjarni lýsir. Svo virðist sem hann ýji að 

því í eftirmála sínum að þetta sérstaka atvik hafi orðið hvatinn að þeim heimildarrannsóknum 

sem liggja baki greininni um Spákonuarfinn.  Hann undrast að Þórdís hafi ekki heitið eftir 

tröllskessu eins og Þórey eða Þóra, en virðist ekki sjá einkenni völvunnar á sögu Þórdísar.72  

                                                           
68 Bjarni Einarsson, „Um Spákonuarf“ Gripla, 4. árg. 1. Hefti (1980),  bls. 102-134 
69 Sama rit, bls. 133-134 
70 Íslenzkt fornbréfasafn, II, bls. 469 
71 Bjarni Einarsson, bls. 133-134 
72 Sama 



40 
 

Bjarni nefnir reyndar að spákona hafi þýtt völva en vinnur ekki meira með það í textanum. 

Hvort sem það hefur beinlínis farið framhjá honum eða hann látið vera að nefna það frekar 

skal ósagt látið. Ákveðin írónía leynist þar með í vangaveltum Bjarna þar sem hann lýsir yfir 

efasemdum sínum um að Þórdís spákona hafi verið til.  

Vill hann augljóslega ýta henni „neðanjarðar“ með skrifum sínum, rétt eins og völvan hverfur 

(ýtt?) undir yfirborðið í lok Völuspárinnar.73 Er hann fulltrúi karllægrar ritmenningarinnar sem 

horfir á – og fjallar um – stórkostlegt minnismerki heiðinnar (kvenna-) menningar. Og þar sem 

ritmenningin hefur verið ríkjandi síðan hún tók við af hinni heiðnu menningu hlýtur fulltrúi 

ritmenningarinnar (fræðimaðurinn Bjarni) að álíta sem svo að Þórdís spákona eigi heima í 

náttúrunni, utan ríkjandi menningar, neðanjarðar, rétt eins og völvan.  

 

16.  Völvan Þórdís  

 
   Skilgreiningin á völvunni á vel við lýsinguna á Þórdísi spákonu. Skýrasta vísbendingin um að 

hún hafi verið álitin völva er náttúrulega sú að, til forna þýddi spákona völva.74  Má einnig 

nefna dæmi úr Íslendingasögum en Kormákur kallar hana völvu í einni vísu sinni í Kormáks 

sögu.75 Ef saga Þórdísar er skoðuð og þær lýsingar á henni sem fram koma í textunum um hana 

eru bornar saman við einkenni völvunnar, passar hún algjörlega inn í skilgreininguna. Skoðum 

hvernig Helga Kress lýsir völvunni: 

 

Í heimildum eru konur sem fremja seið ýmist kallaðar „völvur“, „seiðkonur“, „spákonur“, „fjölkunnugar konur“ 

eða „vísindakonur“. Þessar mörgu og oft ónákvæmu nafngiftir gætu bent til að heimildir kunni ekki lengur skil á 

muninum á þeim, hafi hann einhver verið. Í rannsóknasögunni hefur því verið slegið föstu að orðið „völva“ sé 

komið af „völur“, þ.e. „stafur“ og merki sú sem ber staf. Þannig á völvan að hafa fengið nafn sitt af þeim seiðstaf 

sem hún er með í nokkrum sagnanna.76   

 

Seiðstafur Þórdísar heitir Högnuður og kemur nokkuð við sögu í Vatnsdæla sögu.77 Lýsingin 

kemur því fyllilega heim og saman við þá fullyrðingu að Þórdís hafi verið völva.  

                                                           
73 Helga Kress, bls. 50-53 
74 Bjarni Einarsson, bls. 134 
75 Kormáks saga, bls. 318 
76 Helga Kress, bls. 35 
77 Vatnsdæla saga, bls. 204-206 

Helga Kress mótmælir reyndar þessari skilgreiningu og leggur til að uppruna orðsins sé að finna 

í  latnesku sögninni „volvere.“ Þýðir það að velta eða snúa og sé með því verið að vísa í þá 

leiðslu sem völvan fellur í þegar hún sér inn í annan heim.78 Vel má vera að svo sé og mögulega 

hægt að rökræða það frekar. Verður ekki farið ítarlegar í merkingu orðsins hér og haldið við 

fyrrnefndu skýringuna. Ef skilgreining Helgu Kress á völvunni er skoðuð enn frekar kemur 

eftirfarandi fram:  

 

  Í sögunum af þessum konum má greina mjög ákveðið frásagnamynstur: Völva er sótt á bæ. Táknrænt séð, og 

frá íslensku sjónarhorni, kemur hún frá villtri náttúrunni, ótömdum svæðum, oftast Grænlandi, Finnmörku eða 

Suðureyjum. Hún er gömul. Karlar krefja hana um vistneskju sem þeir fá. Hún fær gjafir, þ.e. borgun, fyrir spána. 

Að vera völva er launað starf. Hún situr hátt, og það er lögð áhersla á sýn hennar eða vitrun. Hún syngur eða 

kveður spá sína. Nokkrir trúa henni, aðrir ekki, og þeir reyna að þagga niður í henni. Eru þeir alltaf ungir karlmenn, 

oftast tveir saman, fóstbræður. Oft er kristninni teflt fram sem mótstöðu. Völvan leggur áherslu á orð sín, sem 

rætast.  

  Þessi goðsögn kemur fyrir í mismunandi afbriðgum sem má greina í ákveðið ferli. Fyrst eru völvurnar virtar, síðan 

hæddar, þá ógnað og að lokum er þeim misþyrmt, þær særðar, eða jafnvel drepnar. Þeim er þá drekkt eða þær 

eru grýttar.79  

 

Lýsingin á algjörlega við Þórdísi. Hún er sótt heim af ýmsum mönnum sem þurfa á hjálp að 

halda. Má nefna Kormák og Þorvarð sem leita aðstoðar hennar vegna komandi bardaga þeirra 

á milli.80 Vatnsdælingar leita til hennar og biðja hana fylgja sér til alþingis og leysa úr málum.81 

Þórdís er auðug á fé og land og fær hún greitt fyrir vinnu sína. Þegar hún þiggur farareyri með 

Þorvaldi Koðránssyni, sér hún strax hvaðan peningarnir, sem Koðrán býður henni, koma og 

neitar að taka við þeim fyrr en hún sér að þeir voru fengnir á heiðarlegan hátt.82 Hún situr hátt 

uppi á Spákonufellinu og kembir hár sitt. Hún kemur einnig úr villtri náttúru þar sem hún hefur 

verið greypt inn í fjallið með tímanum. Hún felur fjársjóð sinn í berginu, sem er viska hennar 

og þekking. Það veit enginn hvaðan hún kemur og í lokin er hún grýtt til bana af kirkjunnar 

mönnum.83  

                                                           
78 Helga Kress, bls. 35 
79 Sama, bls. 35-36 
80 Kormáks saga, bls. 316-322 
81 Vatnsdæla saga, bls. 204-206 
82 Þorvalds þáttur víðförla, bls. 393-394 
83 Jón Árnason, bls. 95 

Eins og Þórdísi spákonu er lýst, þá er augljóslega, samkvæmt skilgreiningu 

bókmenntafræðinnar,  um völvu að ræða. Hún kemur inn í samfélagið, að því er virðist upp úr 

þurru, segir til um óorðna hluti, sér til þess að fulltrúi karlamenningarinnar, Þorvaldur 

Koðránsson, fái tækifæri til þess að innleiða kristnina í landinu, og þar af leiðandi textannn, inn 

í samfélagið. Má jafnframt tengja sögu Þórdísar við kenningar Helgu Kress um Völuspána. Hún 

bendir á að í kvæðinu tali kona sem afhendir karlinum völdin yfir kvennamenningunni, þ.e. 

kvæðunum, spádómunum, munnmælasögunum og öllu því tjáningarformi sem konan notaði 

en þagnaði þegar hin karllæga ritmenning tók við: 

 

 Í bókmenntasögunni er Völuspá túlkuð sem kvæði um endalok heiðinnar menningar, eða endalok heimsins 

yfirleitt. En það hefur einnig að geyma aðra og sérstakari sögu, með sama frásagnarmynstri og goðsögnin um 

völvuna í öðrum frásögnum. Söguna um endalok (heiðinnar) kvennamenningar.84   

 

Kaflinn um Völuspána enda svo á þessum orðum: 

 

Upphafsmynd kvæðisins þar sem völvan situr hátt og sú síðasta þar sem hún sekkur sýna hvað gerist þegar völva 

hefur talað, miðlað karlinum öllum vísindum sínum. Hún hverfur undir yfirborð jarðar og rödd hennar þagnar.85  

 

Rödd Þórdísar spákonu þagnar í Íslendingasögum eftir að hún hefur fóstrað Þorvald. Hún 

kemur honum á legg, greiðir götur hans. Hún réttir honum viskuna og þekkinguna auk þess 

sem hún arfleiðir kirkjuna að eigum sínum, þagnar síðan og hverfur á vit fjallsins. Rétt eins og 

völvan hverfur undir yfirborð jarðar í lokin. 

 

 

 

 

 

 

 

 

                                                           
84 Helga Kress, bls. 51 
85 Sama, bls. 53 

17.  Þöggun Þórdísar 

 

  Í ljósi þess að Þórdís hefur ekki fengið fastan sess innan hins karllæga samfélags, fyrr en 

nýlega,86 er áhugavert að velta upp þeirri spurningu, af hverju Þórdís hefur ekki fengið eins 

mikið pláss innan samfélagsins í gegnum aldirnar eins og raun ber vitni? Svarið við þeirri 

spurningu má að stórum hluta útskýra þannig að samfélagsgerðin hefur í aldanna rás verið 

miðuð að karllægum gildum og það talið hið eðlilega, hið skynsama og réttláta.87 Hið kvenlæga 

hefur því oft verið talið hið óvenjulega, hið ósýnilega, hið villta og ótamda. Nánast eins og það 

felist ákveðin áhætta í því að hleypa kvenlegum gildum meira inn í samfélagið.88   

  Shirley og Edwin Ardener eru mannfræðingar sem rannsökuðu, og skrifuðu, um ósýnileika 

kvenna og þöggun þeirra í samfélaginu. Í stuttri ritgerð (fyrirlestri) ræðir Shirley Ardener meðal 

annars hvernig konur hafa verið gerðar ósýnilegar í samfélaginu, en þær eru iðulega 

skilgreindar út frá karlinum. Þeim er oftar en ekki ýtt út úr (samfélags)myndinni og jafnvel þó 

þær séu sýnilegar þá táknar það ekki að þær hafi endilega rödd.89  

  Í ritgerð sinni „The Problem Revisited,“ útskýrir Edwin Ardener að þegar talað sé um hinn 

þaggaða hóp í samfélaginu sé ekki endilega verið að tala um að hann sé mállaus, að hópnum 

sé ókleift að tjá sig. Heldur er átt við að hópurinn hafi rödd en hún heyrist hreinlega ekki í hinni 

ríkjandi orðræðu.90 Þessu til útskýringar setti Ardener fram eftirfarandi líkan (sjá að aftan) til 

þess að útskýra kenningu sína. Líkanið samanstendur af tveimur hringjum sem skarast. Annar 

er heill en hinn er brotinn og kemur  yfir heila hringinn. Heili hringurinn táknar það sem er 

ríkjandi í samfélaginu (hið karllæga) en brotni hringurinn hið þaggaða (hið kvenlæga). Dökki 

hlutinn er hið villta sem er utan samfélagsins en sá ljósi er innan samfélagsins. Er því alltaf hluti 

af hinu kvenlæga svæði utan samfélagsins.  

 

                                                           
86 Er hér verið að vísa í stofnun menningarfélagsins Spákonuarfs árið 2007, en þá fyrst var farið að leitast við að 
nýta menningararfinn sem Þórdís skildi eftir sig í þágu samfélagsins. Er þar að sjálfsögðu nærtækast að nefna 
menningartengda ferðaþjónustu sem er tiltölulega ný atvinnugrein á Íslandi.  
87 Elaine Showalter, bls. 17-51 
88 Hér má benda á bæði skrif Helgu Kress, Máttugar meyjar og Elaine Showalter „feminísk gagnrýni í auðninni.“ 
89 Shirley Ardener,  „Visibility and Invisibility of Women,“ Visibility and Power, ritstjórar, Leela Dube, Eleanor 
Leacock og Shirley Ardener (Dehli: Oxford University Press, 1986), bls. 3-13  
90 Edwin Ardener, bls. 22-24 

Líkan Edwins Ardener.91 

 

Í grein Elaine Showalter, „Feminísk gagnrýni í auðninni,“  útskýrir hún líkanið enn betur og þá 

útfrá því hvernig nota má kenningar Ardeners í feminískum bókmenntagreiningum.  

Showalter útskýrir fyrirbærið svo: 

 

Hópar Ardener eru hringir sem skarast og eru því frábrugðnir viktoríönsku hugmyndinni um aðskilin svið kynjanna 

sem bæti hvort annað upp. Stór hluti hins þaggaða hrings Y liggur innan landamæara ráðandi hringsins X; einnig 

er hálfmáni í Y sem er utan ráðandi hóps og er því (skv. Skilgreiningu Ardeners) „villtur“. Við getum hugsað um 

„villta svæðið“ út frá rými, reynslu eða frumspeki. Sem rými er það í bókstaflegum skilningi einskis manns land, 

staður sem er forboðinn karlmönnum og samsvarar þeim hluta X sem er forboðinn konum. Frá sjónarmiði reynslu 

vísar það til þess hluta kvenlegs lífstíls sem liggur fyrir utan og er frábrugðinn lífstíl karlmanna og aftur er til 

samsvarandi svæði karllegrar reynslu serm er framandi konum. Ef við skoðum hins vegar hið villta svæði frá 

sjónarhóli frumspeki og vitundar, er ekki til neitt samsvarandi karllegt svæði vegna þess að öll karlleg vintund er 

innan hins ráðandi kerfis og því samsett úr tungumálinu og aðgengileg í því. Í þeim skilningi er hið „villta“ alltaf 

ímyndað; frá sjónarhóli karlmannsins getur það einfaldlega verið birtingarmynd dulvitundarinnar. Samkvæmt 

menningarfræði vita konur hvernig hinn karllegi hálfmáni er, jafnvel þótt þær hafi ekki séð hann, því hann kemur 

fyrir í goðsögnum (eins og auðnin). Karlmenn vita samt ekki hvað býr á villta svæðinu.92 

 

Showalter bendir jafnframt á að sumir feminískir gagnrýnendur vilji meina að hið kvenlega 

rými hljóti þannig að vera  „[...] vettvangur allrar sannrar kvenhverfrar gagnrýni, fræðimennsku 

og listsköpunar.“93  

                                                           
91 Mynd fengin úr grein Edwins Ardener, „The Problem Revisited,“Perceiving Women bls. 23 
92 Elaine Showalter, bls. 45 
93 Sama 

  Skýrir líkanið muninn á reynsluheimi kynjanna. Konur nota þar með aðrar leiðir til að tjá sig. 

Þær gera það meðal annars með líkamanum eins og í gráti, dansi, söng og hlátri. Einnig nota 

þær listsköpun, saum, klæði og ýmsa aðra gjörninga. Hér er samt mikilvægt að árétta að um 

ákveðna eiginleika er að ræða sem hægt er að finna bæði hjá kvenpersónum og karlpersónum 

í bókmenntatexta. Varast skal að alhæfa um að eingöngu konur tjá sig á þennan máta og öfugt. 

Heldur er átt við að bókmenntatextinn fær annað hvort karllæga eiginleika eða kvenlega.  

Til að nefna enn eitt dæmið um þessa skörun fjallar Shirley Ardener um það í grein (fyrirlestri) 

hvernig konur eru alltaf skilgreindar sem frávik frá norminu og hið karllæga er skilgreint sem 

hið algilda og venjulega. Hún sýnir það meðal annars með línuriti þar sem hið karllæga er 

iðulega sýnt með óbrotinni línu en hið kvenlæga sýnt með brotinni línu.94 Rannsóknir sýndu 

að, Jafnvel án nokkurra skýringa, taldi fólk brotnu línuna vera frávikið frá norminu.  

  Þórdís hefur ávallt verið til staðar í menningu Skagastrandar en aldrei fengið að vera hluti af 

hinni ríkjandi orðræðu í samfélaginu. Saga hennar hefur aðallega lifað í náttúrunni í kring, í 

munnmælasögum og ævintýrum. Hún hefur verið sveipuð dulúðlegum blæ í aldaraðir, búið í 

fjallinu fyrir ofan þorpið og sveimað yfir því í hugum fólks. En alltaf utan samfélagsins. Henni 

hefur ýmist verið stillt upp á fjallið eða jafnvel verið komið fyrir inni í því. Þar hefur hún lifað, 

á jaðrinum á samfélaginu, úti á hinu villta svæði þar sem hið ótamda lifir.95 Um Þórdísi hefur 

ekki mikið verið ritað og hingað til hefur henni alls ekki verið gert hátt undir höfði, hvorki í 

bókmenntafræðilegum né menningarsögulegum skilningi. Þrátt fyrir hversu lifandi hún er 

meðal bæjarbúa, hefur hún aldrei opinberlega verið nefnd sem verðmætur menningararfur 

staðarins, fyrr en Menningarfélagið Spákonuarfur hóf starfsemi.96 Þórdís er þó alls ekki 

ósýnileg í þeim bókmenntatextum sem hún kemur fyrir í. Hún hefur, í sumum tilvikum, mikil 

áhrif á gang mála.97 Hún er auk þess sögð vitur, slyng, mikill skörungur og höfðingi. Hún var 

reyndar líka sögð vera illskeytt og skapill; eiginleikar sem konum var oft eignaður ef þær sýndu 

ákveðni, styrkleika og höfðu stjórnunarhæfileika. Hún var líka talin vera fjölkunnug og jafnvel 

göldrótt. Hún þótti hafa spádómshæfileika og gat sagt til um ýmsa hluti. Konum voru jafnframt 

eignaðir yfirnáttúrulegir kraftar og þóttu þær jafnvel hættulegar hinu ríkjandi samfélagi ef þær 

höfðu of mikil völd.  

                                                           
94 Sama bls 3-13 
95 Edwin Ardener, Showalter, bls. 19-25 og 17-51 
96 Sjá „Menningarfélagið Spákonuarfur“, bls. 34 
97 Má hér meðal annars nefna viðskipti hennar á alþingi í Vatnsdæla sögu, bls. 204-206 og galdraathöfnina í 
Kormáks sögu, bls. 317 

17.1. Bara grín og glens í augum feðraveldisins 

  Dæmi um þöggun Þórdísar er upphafskaflinn í bók Bjarna Guðmarssonar, Byggðin undir 

Borginni.98 Í upphafi bókarinnar er myndarlegur kafli tileinkaður Þórdísi en jafnframt gert lítið 

úr hlutverki hennar og áhrifum á menningu bæjarins. Sagan af Þórdísi er aðallega sett fram 

sem ævintýri og jafnvel eins konar skröksaga sem ber engan veginn að taka alvarlega. Það er 

því nokkuð ljóst að strax í upphafi er lítið gert úr þeim menningarverðmætum sem arfur 

Þórdísar er, og að hann hafi lítið að gera með samfélagið í áranna rás, að saga hennar sé minna 

virði en annað sem fram kemur í bókinni.  

Bjarni segir að hann vilji hafa hana með aðallega vegna þess að saga hennar hefur 

skemmtanagildi og sé mögulega fyndin. Saga hennar er utan samfélagsins, ævintýri sem sagt 

er í gamni. Texti Bjarna kallast þar með á við kenningu Ardeners um að konur eru inni á hinu 

villta svæði og oft settar í samhengi við náttúruna og hið villta í manninum, á meðan karlinn 

er hluti af hinu hlutlæga samfélagi þar sem allt er í röð og reglu.99 Þórdís notar til dæmis galdra 

sem eru yfirnáttúrulegir, óútskýranlegir og eitthvað sem er algjörlega utan samfélagsins.  

  Þegar gert er lítið úr þætti Þórdísar í Íslendingasögunum, ýjað að því að hún sé skálduð upp 

og hafi aldrei verið til er óhjákvæmilegt að skoða sögu hennar og sannleiksgildi með hliðsjón 

af öðrum Íslendingasögum. Er nærtækast að skoða stórvirki á borð við Brennu Njáls sögu.  

 

  Í formála Guðna Jónssonar í fyrsta bindi Íslendingasagna, sem kom út árið 1946, er kafli 

tileinkaður heimildagildi Íslendingasagna. Þar segir meðal annars: 

 

Sú skoðun hefir lengstum verið almennust hér á landi, að Íslendinga[r] sögurnar væru áreiðanlegar söguheimildir, 

frásagnir þeirra af atburðum og lýsingar þeirra á mönnum væru svo að kalla óyggjandi. Um það efni hefir margt 

verið ritað á síðari tímum, og þótt menn greini á um flest er sögurnar varðar, má segja, að allir séu á einu máli 

um það, að ekki megi taka þær of bókstaflega sem sögulegar heimildir. Þetta virðist og liggja í augum uppi, þegar 

þess er gætt, hvernig sögurnar eru til orðnar. 100  

 

                                                           
98 Bjarni Guðmarsson, bls. 20-26 
99 Edwin Ardener, bls. 19-27 
100 Guðni Jónsson „Formáli,“ Íslendingasögur, fyrsta bindi, Guðni Jónsson bjó til prentunar (Reykjavík: 
Íslendingasagnaútgáfan, 1953), bls. XV 

Í framhaldi af þessari augljósu staðreynd sem Guðni bendir á má vel staldra aðeins við og bera 

Þórdísi stuttlega saman við stórmenni Íslendingasagnanna Njál og Gunnar. Í formála Guðna 

segir að flestra höfuðatburða í Brennu-Njáls sögu sé getið í Landnámu, eins og bardagans við 

Knafahóla, bardagans að Hofi, aðfarirnar að Gunnari, vígs hans og svo að sjálfsögðu 

Njálsbrennunnar sjálfrar.101 Guðni segir í framhaldi að „[...] um einstök atriði ber þessum ritum 

margt á milli.“102 Um slíkt misræmi í sögunum, bæði í ættartölum og frásögnum, mætti rita 

heila bók, og margt hefir þegar verið um það ritað.“103 Í bók sinni, Túlkun Íslendingasagna í 

ljósi munnlegrar hefðar, skoðar Gísli Sigurðsson meðal annars rittengsl á milli munnlegrar 

hefðar og ritaðra heimilda.104 Er mikilvægt að átta sig á því að hér ber fræðimönnum ekki 

saman en Gísli færir rök fyrir því að í stórum dráttum sé margt í Íslendingasögunum sem eigi 

við rök að styðjast: 

 

Með nokkrum einföldunum má jafnvel segja að íslenskar fornsögur hafi í öllum meginatriðum rétt fyrir sér um 

helstu atburði víkingaaaldar sem að Íslandi snúa. Þær hafa rétt fyrir sér um tiltölulega hratt landnám á Íslandi 

uppúr 870, undir forystu höfðingja bæði frá Noregi og norrænum nýlendum á Bretlandseyjum, með nokkur 

hundruð höfðingjasetrum og um 3000 bæjum. Tímasetningin er örugg vegna hins svokallaða landnámslags, 

öskulags sem nær yfir s´toarn hluta landsins og féll árið 871 (+-1 ár) eins og ráða má af ísborkjörnum úr 

Grænlandsjökli.105 

 

Þrátt fyrir að margt eigi við sagnfræðilegar heimildir að styðjast, þá má með sanni segja að í 

hvaða Íslendingasögu sem rýnt er í sé hægt að finna misræmi á milli ritverka og merki 

ævintýralegrar skáldskapar. Brennu –Njáls saga er talin ein af höfuðbókmenntum Íslands og 

ekki fráleitt að halda því fram að margir líti sem svo á að um sanna sagnfræðiheimild sé að 

ræða, þó það hafi aðallega átt við áður fyrr þegar fyrst var farið að gera Íslendingasögunum 

hátt undir höfði hér á landi. Engum blöðum er um það að fletta að Brennu- Njáls saga er 

sannarlega stórkostlegt ritverk og er það vel að titlinum komið, en ekki má gleyma því að um 

endursögn er að ræða af atburðum sem áttu sér stað jafnvel hundruðum ára áður en þær voru 

skrifaðar niður, auk þess sem þessu tímabili í Íslandssögunni hefur frá upphafi skráningar verið 

sveipað miklum ævintýraljóma.  

                                                           
101 Guðni Jónsson, bls. XVII 
102 Sama 
103 Sama 
104 Gísli Sigurðsson, Túlkun Íslendingasagna í ljósi munnlegrar hefðar (Reykjavík: Stofnun Árna Magnússonar á 
Íslandi, 2002) 
105 Gísli Sigurðsson, bls. 256 

Það efast til dæmis enginn um það að ýmsar persónulýsingar í Brennu- Njáls sögu séu nokkuð 

ýktar. Í þessu samhengi liggur beinast við að nefna Gunnar á Hlíðarenda og Njál á 

Bergþórshvoli. Það er ekki sparað við lýsingarnar á Gunnari þegar hann er kynntur til sögunnar: 

 

Gunnar Hámundarson bjó að Hliðarenda í Fljótshlíð. Hann var mikill maður vexti og sterkur, manna best vígur; 

hann hjó báðum höndum og skaut, ef hann vildi, og vó svo skjótt með sverði, að þrjú þóttu á lofti að sjá. Hann 

skaut manna best af boga og hæfði allt það, er hann skaut til. Hann hljóp meir en hæð sína með öllum herklæðum 

og eigi skemmra aftur en fram fyrir sig. Hann var syndur sem selur. Og eigi var sá leikur að nokkur þyrfti við hann 

að keppa og hefur svo verið sagt að enginn væri hans jafningi. Hann var vænn að yfirliti og ljóslitaður, rétt nefið 

og hafið upp í framanvert, bláeygur og snareygur og rjóður í kinnunum; hárið mikið, gult, og fór vel. Manna var 

hann kurteisastur, harðger í öllu, ráðhollur og góðgjarn, mildur og stilltur vel, vinfastur og vinavandur. Hann var 

vel auðigur að fé.106 

 

Njáli á Bergþórshvoli er einnig lýst á heldur ævintýralegan hátt:  

 

Njáll bjó að Bergþórshvoli í Landeyjum. Annað bú átti hann í Þórólfsfelli. Hann var vel auðigur að fé og vænn 

maður yfirlits en sá hlutur var á ráði hans að honum óx eigi skegg. Hann var lögmaður svo mikill að engi var hans 

jafningi, vitur og forspár, heilráður og góðgjarn og varð allt að ráði það er hann réð mönnum, hógvær og 

drenglyndur, langsýnn og langminnugur. Hann leysti hvers manns vandræði, er á hans fund kom.107 

 

Persónulýsingar á borð við þessar sem birtast í Brennu- Njáls sögu  eru meira í ætt við fjöruga 

frásagnarlist riddarasagnanna en áreiðanlegar sagnfræðiheimildir.108 Hefur Gunnar á 

Hlíðarenda meðal annars orðið að eins konar fyrirmynd hins íslenska karlmanns, sem er 

sterkbyggður, veðurbarinn og með víkingablóð í æðum. Njáli er lýst sem nánast alvitrum 

lögmanni og er hann algjörlega inni í miðju samfélagsins, þar sem hann stjórnar texta og 

tungumáli og svo mikið að mörkin á milli skáldskapar og raunveruleika hafa af einhverju leyti 

máðst út þegar texti eins og „með lögum skal land byggja“ ratar á lögreglubíla landsins.109  

  

                                                           
106 Brennu- Njáls saga, Sígildar sögur 1,  (Reykjavík: Mál og menning, 1991), bls. 40  
107Sama rit, bls. 41. Höfundur fékk áletrunina á lögreglubílunum staðfesta í tölvupósti frá Herði Jóhannssyni hjá 
lögreglunni á höfuðborgarsvæðinu þ. 4. febrúar 2014 
108 Hér má að sjálfsögðu benda á mýmörg dæmi úr riddarasögum.  
109 Til gaman má nefna aðrar setningar úr Brennu- Njáls sögur sem hafa verið gerðar ódauðlegar í íslensku 

samfélagi. Má til dæmis nefna setningar eins og: „Köld eru kvennaráð,“ og „Hef ég hérna hvolpa tvo.“ 

  Í ljósi þess að Brennu- Njáls saga er ein af höfuðbókmenntum Íslendinga er skiljanlegt að 

margt úr sögunni hafi átt þátt í því að móta samfélagsvitund landsmanna að einhverju leyti. 

Færa má rök fyrir því hversu mikil áhrif Íslendingasögur, á borð við Brennu- Njáls sögu, hafa 

haft á hugmynd Íslendinga um þjóðerni sitt í gegnum aldirnar. Væri hægt að fylla meðal stóra 

bók af því efni, og verður því ekki farið nánar út í það hér. Það er aftur á móti þess virði að 

ræða aðeins frekar fullyrðingar um sannleiksgildi Íslendingasagna. Í því ljósi má kasta fram 

þeirri spurningu hvort mögulega sé farið í einhvers konar (bókmennta) manngreiningarálit í 

rannsóknum á einstaka persónum sagnanna. Tökum dæmi um Þórdísi spákonu. Eins og fram 

hefur komið hafa  fullyrðingar um að hún hafi hreinlega aldrei verið til verið birtar. Þeir sem 

hafa viljað afmá tilvist hennar segja helst því til rökstuðnings að nafnið á Spákonufelli hafi 

líklega komið til vegna þess að orðið „spá“ gæti verið komið að frummerkingunni „að sjá.“110  

Vilja fræðimenn gjarnan meina að þaðan hafi fjallið fyrir ofan bæinn fengið nafn sitt. Að þar 

hafi menn mögulega vanið sig á að skima eftir skipaferðum, veðri o.s.frv. Og eins og nefnt var 

hér að framan benti Bjarni Einarsson á að sunnan megin frá megi sjá fagurmótaða konu liggja 

í fjallinu.111 Vel getur verið að svo hafi verið raunin, þ.e. að Spákonufellið hafi fengið nafngift 

sína þaðan, og að í kjölfarið hafi Þórdís fengið viðurnefnið „spákona“ þar sem bærinn hennar 

stóð neðst í hlíðum fjallsins. Í textakorni sínu í Viskustykki leiðir Helgi Þorláksson líkum að því 

að Þórdís spákona sé jafnvel samansafn af nokkrum konum, hindurvitni og skessusögum. 

Þannig hafi orðið til einhver sögupersóna sem fengið hafi nafnið Þórdís spákona í þeim þremur 

Íslendingasögum þar sem hún er nefnd.112  Í því samhengi er nauðsynlegt að benda á Íslenzku 

fornbréfasönfin en þar er að finna ítarlegar heimildir um Spákonuarfinn.113 Þórdís átti mikið 

land sem hún ánafnaði kirkjum í héraðinu eftir andlát sitt.  

  Af framansögðu eru því þöggunartilburðir feðraveldisins nokkuð augljósir en færð hafa verið 

misgóð rök fyrir því að Þórdís hafi verið skáldskapur. Hafa menn helst viljað gera hana að afurð 

náttúrunnar, samsama hana fjallinu svo úr verði eitt og hið sama.  Henni er þar með beinlínis 

ýtt inn í villta svæðið þar sem hún er algjörlega utan við hið karllæga samfélag.   

 

                                                           
110 Í eftirmála Bjarna Einarssonar tekur hann fram að honum hafi verið bent á þetta af Þórhalli Vilmundarsyni, 
bls. 134  
111 Sjá kaflann „Spákonuarfurinn,“ bls. 38 
112 Helgi Þorláksson, bls. 34-35 
113 Sjá kaflann „Spákonuarfurinn,“ bls. 38 

17.2. Kerlingabækur 

   Í inngangi bókarinnar Feminist Theory and the Study of Folklore kemur fram hversu algengt 

það er að lítið sé gert úr konum í þjóðfræðinni og hversu mikið líf þeirra, siðir og tilvera hafi 

verið þögguð.114 Frásagnarlist og aðferðir kvenna til að segja frá á sinn einstaka hátt  

samræmist mögulega ekki alltaf orðræðu feðraveldisins, hinni ríkjandi karllægu sagnahefð 

sem, að því er virðist, er ósýnileg krafa um. Spákonuhof notar til dæmis heldur óvenjulegar 

aðferðir til að minnast Þórdísar, en þar er notuð hugmyndafræði sem eignuð var konum áður 

fyrr, þ.e. að konur stunduðu í mörgum tilfellum galdra og spádóma og notuðu aðrar aðferðir 

til þess að tjá sig og segja frá. Í Spákonuhofi er Þórdís í aðalhlutverki, um hana eru sagðar 

munnmælasögur, jafnvel skemmtisögur sem eiga meira skylt við slúðursögur en sagnfræði. 

Ævisaga hennar er sögð í teikningum, með listrænum hætti en ekki skrifuð niður eins og 

ritmenningin segir til um. Ævisaga hennar er sögð með því að Spákonuhofskona leiðir gesti í 

gegnum hofið og segir sögu hennar með fagurskreytta reflinum. Skáldað er í eyðurnar og sagan 

sögð upp á nýtt í hvert sinn. Hún verður því aldrei nákvæmlega eins, heldur er hún lifandi, 

síbreytileg, rétt eins og munnmælasögurnar voru í heiðinni menningu kvenna.  

  Rayna Green bendir jafnframt á í formála Feminist Theory and the Study of Folklore að konur 

segja öðruvísi frá en karlar. Máli sínu til stuðnings tekur Green dæmi þar sem raunverulegri 

reynslusögu um blæðingar kvenna er snúið upp í grín og um leið er sagan fléttuð inn í karllæga 

goðsögn um kvensköpin.115  

  Það er því vel við hæfi að velta eftirfarandi spurningu fyrir sér: Hverjir skrifuðu yfirleitt 

fræðibækurnar? Flestir myndu að sjálfsögðu giska á að stærsti hlutinn hefði verið karlar. 

Staðreyndin er sú að konur hafa lengi verið jaðarhópur í samfélaginu, enda skilgreindar út frá 

karlinum og reynsluheimi hans.116 Konur voru þar með skilgreindar sem frávikið frá hinu 

eðlilega.117 

 

                                                           
114 Rayna Green, „Prologue,“ ), Feminist Theory and the Study of Folklore,  ritstjórar, Susan Tower Hollis, Linda 
Persing og M. Jane Young (Chicago: University of Illinois Press, 1993), bls. 2-4 
115 Sama rit, bls. 5-6 
116 Vert er að benda á að þetta er sem betur fer að breytast og raddir kvenna heyrast sífellt betur í samfélaginu, 
þó víða sé enn pottur brotinn. 
117 Shirley Ardener bendir á hvernig konur voru yfirleitt skilgreindar í línuritum. Voru niðurstöður kannanna 
iðulega sýndar með brotinni línu. Það vísar í líkan Ardener, auk þess að eitthvað sé ekki heilt, eitthvað sem er 
öðruvísi og vantar í. Shirley Ardener, „Visibility and invisibility of Women,“ Visuality and Power, bls. 3-13 

  í Spákonuhofi er kona í aðalhlutverki. Saga hennar er sögð af konum, auk þess sem hún er 

sögð frá sjónarhorni kvenna. Hugmyndina af hofinu fengu konur, það er byggt af konum, rekið 

af konum. Má þá spyrja þessara spurninga í kjölfarið: Er saga Þórdísar þá sjálfkrafa orðin minna 

virði en aðrar sögur? Er sagan þá mögulega orðin minna „alvarleg“? Er hún þá orðin að 

einhverskonar gríni, ósönn, lygi; er hún þá kannski bara kerlingarbækur? Getur mögulega verið 

að sagan sem sögð er af Þórdísi sé þá flokkuð sem barnaleg og jafnvel svolítið kjánaleg af 

feðraveldinu? Sjálfsagt er hægt að kasta fram enn fleiri spurningum sem vakna í slíkum 

pælingum en ef hið ofansagða er haft til hliðsjónar til að svara þessum spurningum þá má 

tvímælalaust sjá að hér er um þaggaða menningu (rödd) að ræða sem þarf að berjast fyrir því 

að fá að heyrast innan feðraveldisins.  

  Ef orðið „kerlingabækur“ er skoðað betur þá var það notað í hefðbundnum skilningi yfir 

hindurvitni, hjátrú og bábiljur.118 Eitthvað sem er ósatt, eitthvað sem þurfti ekki að taka 

alvarlega og þótti jafnvel skondið. Í nútímatali hafa svokallaðar „kvennabókmenntir“ (enska 

orðið: Chick lit) stundum verið kallaðar kerlingabækur, en það eru bækur sem eiga að höfða 

sérstaklega til kvenna. Merkingarauki orðsins getur ekki vísað í annað en hinn hefðbundna 

skilning orðsins, þ.e. að hér sé einhvers konar hindurvitni, bábiljur og hjátrú á ferð og því má 

afgreiða textann sem minna virði en þeir sem eiga að höfða sérstaklega til karla (þ.e. þeirra 

sem eru fullkomnlega innlimaðir inn í samfélagið). Sögur kvenna eiga þar með að hafa minna 

vægi og oftar en ekki álitnar eitthvað sem má afgreiða sem hálfgerða vitleysu, eitthvað sem 

má gjarnan gantast með og gera lítið úr, sbr. Kerlingabækur.  

  Að vel athuguðu máli og áðurnefndum rökum, má þar með fullyrða með nokkurri vissu að í 

tilfelli Þórdísar eigi sér stað einhvers konar tilraun til þöggunnar auk þess sem tilhneiging sé til 

þess að lýsa sögu hennar sem bókstaflegum kerlingabókum, hindurvitni, bábilju og hjátrú. 

Samræðan um hvað er satt og logið í þessum efnum á eflaust eftir að halda áfram. Hvort sem 

það komi fleiri sannanir fram um að hún hafi verið uppi og búið á bænum Spákonufelli eða 

hvort fræðimenn sem og aðrir eigi áfram eftir að velta fyrir sér sannleiksgildi Þórdísar þá er 

eitt víst, Þórdís spákona hefur lifað með Skagstrendingum allt frá landnámsöld og á greinilega 

eftir að lifa þar lengi enn.  

 

                                                           
118 Skrá um orðasambönd á vefsíðu Árna Magnússonar. 
http://www.lexis.hi.is/osamb/osamb.pl?finna=ok&flyk=kerlingab%F3k&fofl=no%20kvk Vefsíða seinast skoðuð 
02. maí, 2015 

http://www.lexis.hi.is/osamb/osamb.pl?finna=ok&flyk=kerlingab%F3k&fofl=no%20kvk

18.  Dagbókarfærslur 2015 

Janúar 2015 

 

  Móðir mín Ásdís Pálsdóttir, tjáir efa sinn um að hún geti myndskreytt fyrri hluta bókarinnar. 

Nú eru góð ráð dýr þar sem ekki er mikill tími til stefnu. Af öllum verkefnunum sem snúa að 

bókaskrifunum hefur þetta reynst einna erfiðast, þ.e. að fá listamann til þess að taka að sér 

verkið. Fólk er ýmist efins, feimið eða áhugalítið. Aðrir eru of uppteknir eða kosta hreinlega of 

mikið. Og þar sem fjármagn er af mjög skornum skammti er ekki hægt að kaupa svo dýra vinnu 

á þessum tímapunkti. Ég vil ekki ýta meira á Ásdísi og ákveð því að endurhugsa 

myndskreytinguna. Mér er einnig eindregið ráðlagt frá því að setja bókina upp sjálf, heldur fá 

vana manneskju til að sinna allri grafískri vinnu sem og umbroti. Verður það niðurstaðan enda 

höfundur ekki mjög vel að sér í slíkri vinnu. Lovísa Björk Sigurjónsdóttir fellst á að vinna 

uppsetinguna fyrir mig en hún er með langa reynslu að baki í grafískri vinnu. Hitti ég hana á 

fyrsta fundi og kynni hugmyndina.  

 

Febrúar 2015: 

 

  Niðurstaðan varðandi myndskreytinguna varð sú að ég talaði við nokkra listamenn sem ég 

þekki og spurði hvort hann/hún vilji láta af hendi eina mynd. Fólk tók miklu betur í það en 

hina hugmyndina. Ég þurfti reyndar að sannfæra suma meira en aðra. Í sumum tilfellum 

þurfti líka að beita smá ýtni og pússa rykið betur af sannfæringarkraftinum.   

  Myndir fóru fljótlega að berast og voru mjög ólíkar en hverri annarri fegurri. Listamennirnir 

fengu algjört frelsi til þess að skapa sína útgáfu af Þórdísi en þeir sem ekki þekktu hana fengu 

þjóðsöguna um hana senda í tölvupósti.  

 

Mars 2015:  

 

  Fleiri myndir bárust. Skriftirnar komust á skrið og ég fór loksins að sjá fyrir endann á 

verkefninu. Margt var reyndar eftir og lengi sat ég með myndirnar og íhugaði hvernig ég kæmi 

málaðari mynd í A3 stærð í góðri upplausn á blaðsíðu sem var 21x21cm á stærð. Vankunnátta 

mín kom hér í ljós en vinnu sem þessa hafði ég aldrei innt af hendi. Það var því afar lærdómsríkt 

en um leið gleðilegt að komast að því að slíkt er ekki eins flólkið og virðist í fyrstu. 

Lokaniðurstaðan var sú að ég annað hvort skanna myndirnar inn í tölvuna eða tek hreinlega 

ljósmyndir af þeim. Þar sem ég átti ekki greiðan aðgang að skanna þá tók ég ljósmyndir af þeim 

og sendi á Lovísu. Það var ekki mikið fyrir hana að gera á þessum tímapunkti nema benda mér 

á ef myndirnar voru ónothæfar. Meðal þess sem kom á daginn var að mikið af myndunum sem 

ég hafði tekið utandyra á Skagaströnd árið áður voru of dökkar. Ég komst í kjölfarið í samband 

við ljósmyndara að nafni Árni Geir Ingvarsson, íbúa á Skagaströnd, og fékk ég betri myndir hjá 

honum af Spákonufelli og Spákonufellshöfðanum. Þegar hér var komið sögu fór ég að senda 

Rósu leiðbeinanda efni til yfirlestrar. 

 

Apríl 2015 

 

  Nú er setið við skriftir, frí tekið úr vinnu og lokað á fjöskyldu og vini. Ekkert kemst að nema 

Þórdís spákona og rekur hún á eftir mér þegar líður á mánuðinn. Seinni partinn í apríl fer ég að 

kanna kostnað við að fá bókina útprentaða. Sá kostnaður er töluvert hærri en ég gerði mér í 

hugarlund. Ég kannaði prentun á 5 eintökum og kostar það u.þ.b. 50.000,- Prentun á 500 

eintökum er í kringum 600.000,-  Það er því ekki auðsótt að skila inn heitu handriti nýkomnu 

úr prentun. Efni gengur fram og til baka á milli mín og Rósu og gengur vel. Mæli ég mér síðan 

mót við hana í síðasta sinn í lok mánaðar. Ég leita til Háskólaprents og minnka kröfurnar á útliti 

handritsins að þessu sinni. Horfið er frá glanspappírnum og harðri kápu. Kostnaður við prentun 

snarminnkaði og taldi starfsmaður Háskólaprents enga fyrirstöðu fyrir því að handritið kæmist 

úr prentun fyrir lokaskiladag. Mun handritinu því verða skilað inn, innbundnu með mjúkri 

kápu. Einnig er í boði að skila handritinu brenndu á geisladisk  

 

Styrkveitingar 

Styrkveitingar voru engar. Sjóðir sem ég hefði getað nýttt mér hentuðu hreinlega ekki á þeim 

tímapunkti sem handritið var unnið. Var það hindrun fyrir mig að búa á Suðurlandi en skrifa 

um menningarsarfsemi á Norðurlandi. Styrkveitingar frá menningarfélaögum þessara staða 

gera yfirleitt kröfur um að viðkomandi styrkþegi sé búsettur á því svæði sem um ræðir. Hefur 

það væntanlega einnig verði framtaksleysi höfundar þar sem ekki hafa verið grafnir upp 

nægilega margir styrksjóðir sem nýst hefðu í verkefnið. Er ætlunin að sækja styrki til útgáfu 

bókarinnar um Þórdísi og verður það væntanlega helst sótt til Bókmenntasjóðs og/eða farið af 

stað með fjöldasöfnun eins og á Karolina Fund.  

19.  Kostnaðaráætlun 

 

Kostnaðaráætlun 

Kostnaðarliðir   Krónur 

      

Vinnuframlag höfundar   800.000 

Efniskostnaður   50.000 

Laun listamanna   90.000 

Hönnun og uppsetning   80.000 

Akstur og ferðalög   50.000 

Prentkostnaður   500.000 

Auglýsingar og kynning   100.000 

      

  Samtals 1.670.000 

Fjármögnun     

      

Framlög og áætlaðar tekjur   Krónur 

Eigið framlag   850.000 

Styrkveitingar   820.000 

      

  Samtals 1.670.000 

 

 

 

20.  Framkvæmdaráætlun 

Handrit að bók um Þórdísi spákonu               

    2014 2015         

Verkþáttur Framkvæmdaraðili   jan feb mar apr maí 

Undirbúningsvinna og rannsóknarv. Ruth Ásdísardóttir             

Listamenn vinna myndir og skila inn. ÁP, HK, GK, MG, MB             

Grafísk vinna og hönnun Lovísa Sigurjónsdóttir             

Yfirlestur og lagfæringar RÁog Rósa Þorsteinsdóttir             

Prentun og annar frágangur RÁ og LS             

Skil verkefnis RÁ             

Lokaorð 

  Ljóst er að Þórdís spákona lætur ekki þagga svo auðveldlega niður í sér. Saga hennar lifir 

áfram hvort sem feðraveldinu líkar betur eða verr. Í ferð minni um heimkynni spákonunnar 

hef ég eignast ágætis vinkonu sem hefur leiðbeint mér í gegnum langt, strangt en afar gefandi 

ferli. Í ljós kom að meira er til af heimildum um Þórdísi heldur en ég bjóst við í upphafi. 

Verkefnið hefur einnig sýnt mér svo ekki verður um villst að enn getur verið á brattann að 

sækja fyrir kvenpersónur úr bókmenntasögunni. Með tilkomu Menningarfélagsins 

Spákonuarfs og ötuls starfs þeirra Spákonuhofskvenna við að koma Þórdísi á framfæri er þó 

framtíð spákonunnar nokkuð björt. Hægt og bítandi er hún að eignast þann sess í samfélaginu 

sem hún hefur ávallt átt skilið. Og loksins fær Þórdís spákona í Spákonufelli tækifæri til þess 

að deila fjársjóði sínum með íbúum Skagastrandar. Eflaust er hægt að skrifa enn meira um 

sögu hennar og þann fjársjóð sem hún skildi eftir sig, en ég læt duga að sinni.  

